
JayadevakritaM Gitagovindam (Ashtapadi)

ಜಯದೇವಕೃತಂ ಗೀತಗೋವಿಂದಂ (ಅಷ್ಟಪದೀ)

.. ಗೀತಗೋವಿಂದಂ ..

.. ಶ್ರೀಗೋಪಾಲಕಧ್ಯಾನಂ ..

ಯದ್ಗೋಪೀವದನೇಂದುಮಂಡನಮಭೂತ್ಕಸ್ತೂರಿಕಾಪತ್ರಕಂ
ಯಲ್ಲಕ್ಷ್ಮೀಕುಚಶಾತಕುಂಭಕಲಶೇ ವ್ಯಾಗೋಚಮಿಂದೀವರಂ .

ಯನ್ನಿರ್ವಾಣವಿಧಾನಸಾಧನವಿಧೌ ಸಿದ್ಧಾಂಜನಂಯೋಗಿನಾಂ
ತನ್ನಃ ಶ್ಯಾಮಳಮಾವಿರಸ್ತು ಹೃದಯೇ ಕೃಷ್ಣಾಭಿಧಾನಂ ಮಹಃ .. 1..

.. ಶ್ರೀಜಯದೇವಧ್ಯಾನಂ ..

ರಾಧಾಮನೋರಮರಮಾವರರಾಸಲೀಲಾ-
ಗಾನಾಮೃತೈಕಭಣಿತಂ ಕವಿರಾಜರಾಜಂ .

ಶ್ರೀಮಾಧವಾರ್ಚ್ಚನವಿಧಾವನುರಾಗಸದ್ಮ-
ಪದ್ಮಾವತೀಪ್ರಿಯತಮಂ ಪ್ರಣತೋಽಸ್ಮಿ ನಿತ್ಯಂ .. 2..

ಶ್ರೀಗೋಪಾಲವಿಲಾಸಿನೀ ವಲಯಸದ್ರತ್ನಾದಿಮುಗ್ಧಾಕೃತಿ
ಶ್ರೀರಾಧಾಪತಿಪಾದಪದ್ಮಭಜನಾನಂದಾಬ್ಧಿಮಗ್ನೋಽನಿಶಂ .

ಲೋಕೇ ಸತ್ಕವಿರಾಜರಾಜ ಇತಿಯಃ ಖ್ಯಾತೋ ದಯಾಂಭೋನಿಧಿಃ
ತಂ ವಂದೇ ಜಯದೇವಸದ್ಗುರುಮಹಂ ಪದ್ಮಾವತೀವಲ್ಲಭಂ .. 3..

..ಪ್ರಥಮಃ ಸರ್ಗಃ ..

..ಸಾಮೋದದಾಮೋದರಃ ..
ಶ್ಲೋಕಃ ..ಮೇಘೈರ್ಮೇದುರಮಂಬರಂ ವನಭುವಃ ಶ್ಯಾಮಾಸ್ತಮಾಲದ್ರುಮೈ-
ರ್ನಕ್ತಂ ಭೀರುರಯಂ ತ್ವಮೇವ ತದಿಮಂ ರಾಧೇ ಗೃಹಂ ಪ್ರಾಪಯ .

ಇತ್ಥಂ ನಂದನಿದೇಶಿತಶ್ಚಲಿತಯೋಃ ಪ್ರತ್ಯಧ್ವಕುಂಜದ್ರುಮಂ
ರಾಧಾಮಾಧವಯೋರ್ಜಯಂತಿಯಮುನಾಕೂಲೇ ರಹಃಕೇಲಯಃ .. 1..
ಶ್ಲೋಕಃ ..ವಾಗ್ದೇವತಾಚರಿತಚಿತ್ರಿತಚಿತ್ತಸದ್ಮಾ

ಜಯದೇವಕೃತಂ ಗೀತಗೋವಿಂದಂ (ಅಷ್ಟಪದೀ)

ಪದ್ಮಾವತೀಚರಣಚಾರಣಚಕ್ರವರ್ತೀ .

ಶ್ರೀವಾಸುದೇವರತಿಕೇಲಿಕಥಾಸಮೇತ-
ಮೇತಂ ಕರೋತಿ ಜಯದೇವಕವಿಃ ಪ್ರಬಂಧಂ .. 2..

ಶ್ಲೋಕಃ ..ವಾಚಃ ಪಲ್ಲವಯತ್ಯುಮಾಪತಿಧರಃ ಸಂದರ್ಭಶುದ್ಧಿಂ ಗಿರಾಂ
ಜಾನೀತೇ ಜಯದೇವ ಏವ ಶರಣಃ ಶ್ಲಾಘ್ಯೋ ದುರೂಹದ್ರುತೇ .
ಶೃಂಗಾರೋತ್ತರಸತ್ಪ್ರಮೇಯರಚನೈರಾಚಾರ್ಯಗೋವರ್ಧನ-
ಸ್ಪರ್ಧೀ ಕೋಽಪಿ ನ ವಿಶ್ರುತಃ ಶ್ರುತಿಧರೋ ಧೋಯೀ ಕವಿಕ್ಷ್ಮಾಪತಿಃ .. 3..
ಶ್ಲೋಕಃ ..ಯದಿ ಹರಿಸ್ಮರಣೇ ಸರಸಂ ಮನೋ
ಯದಿ ವಿಲಾಸಕಲಾಸು ಕುತೂಹಲಂ .

ಮಧುರಕೋಮಲಕಾಂತಪದಾವಲೀಂ
ಶೃಣು ತದಾ ಜಯದೇವಸರಸ್ವತೀಂ .. 4..

.. ಗೀತಂ 1 ..

(ಅಥ ಪ್ರಥಮಪ್ರಬಂದೋ ಮಾಲವರಾಗೇಣ ರೂಪಕ ತಾಲೇ ಗೀಯತೇ)
ಪ್ರಲಯಪಯೋಧಿಜಲೇ ಧೃತವಾನಸಿ ವೇದಂ .

ವಿಹಿತವಹಿತ್ರಚರಿತ್ರಮಖೇದಂ ..

ಕೇಶವ ಧೃತಮೀನಶರೀರ ಜಯ ಜಗದೀಶ ಹರೇ .. 1..
ಕ್ಷಿತಿರತಿವಿಪುಲತರೇ ತವ ತಿಷ್ಠತಿ ಪೃಷ್ಠೇ .
ಧರಣಿಧರಣಕಿಣಚಕ್ರಗರಿಷ್ಠೇ ..
ಕೇಶವ ಧೃತಕಚ್ಛಪರೂಪ ಜಯ ಜಗದೀಶ ಹರೇ .. 2..
ವಸತಿ ದಶನಶಿಖರೇ ಧರಣೀ ತವ ಲಗ್ನಾ .
ಶಶಿನಿ ಕಲಂಕಕಲೇವ ನಿಮಗ್ನಾ ..
ಕೇಶವ ಧೃತಸೂಕರರೂಪ ಜಯ ಜಗದೀಶ ಹರೇ .. 3..
ತವ ಕರಕಮಲವರೇ ನಖಮದ್ಭುತಶೃಂಗಂ .

ದಲಿತಹಿರಣ್ಯಕಶಿಪುತನುಭೃಂಗಂ ..

ಕೇಶವ ಧೃತನರಹರಿರೂಪ ಜಯ ಜಗದೀಶ ಹರೇ .. 4..
ಛಲಯಸಿ ವಿಕ್ರಮಣೇ ಬಲಿಮದ್ಭುತವಾಮನ .

ಪದನಖನೀರಜನಿತಜನಪಾವನ ..

ಕೇಶವ ಧೃತವಾಮನರೂಪ ಜಯ ಜಗದೀಶ ಹರೇ .. 5..
ಕ್ಷತ್ರಿಯರುಧಿರಮಯೇ ಜಗದಪಗತಪಾಪಂ .

ಸ್ನಪಯಸಿ ಪಯಸಿ ಶಮಿತಭವತಾಪಂ ..

ಕೇಶವ ಧೃತಭೃಗುಪತಿರೂಪ ಜಯ ಜಗದೀಶ ಹರೇ .. 6..

ಜಯದೇವಕೃತಂ ಗೀತಗೋವಿಂದಂ (ಅಷ್ಟಪದೀ)

ವಿತರಸಿ ದಿಕ್ಷು ರಣೇ ದಿಕ್ಪತಿಕಮನೀಯಂ .

ದಶಮುಖಮೌಲಿಬಲಿಂ ರಮಣೀಯಂ ..

ಕೇಶವ ಧೃತರಾಮಶರೀರ ಜಯ ಜಗದೀಶ ಹರೇ .. 7..
ವಹಸಿ ವಪುಷಿ ವಿಶದೇ ವಸನಂ ಜಲದಾಭಂ .

ಹಲಹತಿಭೀತಿಮಿಲಿತಯಮುನಾಭಂ ..

ಕೇಶವ ಧೃತಹಲಧರರೂಪ ಜಯ ಜಗದೀಶ ಹರೇ .. 8..
ನಿಂದಸಿಯಜ್ಞವಿಧೇರಹಹ ಶ್ರುತಿಜಾತಂ .

ಸದಯಹೃದಯದರ್ಶಿತಪಶುಘಾತಂ ..

ಕೇಶವ ಧೃತಬುದ್ಧಶರೀರ ಜಯ ಜಗದೀಶ ಹರೇ .. 9..
ಮ್ಲೇಚ್ಛನಿವಹನಿಧನೇ ಕಲಯಸಿ ಕರವಾಲಂ .

ಧೂಮಕೇತುಮಿವ ಕಿಮಪಿ ಕರಾಲಂ ..

ಕೇಶವ ಧೃತಕಲ್ಕಿಶರೀರ ಜಯ ಜಗದೀಶ ಹರೇ .. 10..
ಶ್ರೀಜಯದೇವಕವೇರಿದಮುದಿತಮುದಾರಂ .

ಶೃಣು ಸುಖದಂ ಶುಭದಂ ಭವಸಾರಂ ..

ಕೇಶವ ಧೃತದಶವಿಧರೂಪ ಜಯ ಜಗದೀಶ ಹರೇ .. 11..
ಶ್ಲೋಕಃ ..ವೇದಾನುದ್ಧರತೇ ಜಗನ್ನಿವಹತೇ ಭೂಗೋಲಮುದ್ಬಿಭ್ರತೇ
ದೈತ್ಯಾಂದಾರಯತೇ ಬಲಿಂ ಛಲಯತೇ ಕ್ಷತ್ರಕ್ಷಯಂ ಕುರ್ವತೇ .
ಪೌಲಸ್ತ್ಯಂ ಜಯತೇ ಹಲಂ ಕಲಯತೇ ಕಾರುಣ್ಯಮಾತನ್ವತೇ
ಮ್ಲೇಚ್ಛಾನ್ಮೂರ್ಚ್ಛಯತೇ ದಶಾಕೃತಿಕೃತೇ ಕೃಷ್ಣಾಯ ತುಭ್ಯಂ ನಮಃ .. 5..

.. ಗೀತಂ 2 ..

(ಅಥ ದ್ವಿತೀಯಪ್ರಬಂಧೋ ಗುರ್ಜರೀರಾಗೇಣ ಪ್ರತಿಮಠತಾಲೇ ಗೀಯತೇ)
ಶ್ರಿತಕಮಲಾಕುಚಮಂಡಲ ಧೃತಕುಂಡಲ ಏ .

ಕಲಿತಲಲಿತವನಮಾಲ ಜಯ ಜಯದೇವ ಹರೇ .. 1..
ದಿನಮಣಿಮಂಡಲಮಂಡನ ಭವಖಂಡನ ಏ .

ಮುನಿಜನಮಾನಸಹಂಸ ಜಯ ಜಯದೇವ ಹರೇ .. 2..
ಕಾಲಿಯವಿಷಧರಭಂಜನ ಜನರಂಜನ ಏ .

ಯದುಕುಲನಲಿನದಿನೇಶ ಜಯ ಜಯದೇವ ಹರೇ .. 3..
ಮಧುಮುರನರಕವಿನಾಶನ ಗರುಡಾಸನ ಏ .

ಸುರಕುಲಕೇಲಿನಿದಾನ ಜಯ ಜಯದೇವ ಹರೇ .. 4..
ಅಮಲಕಮಲದಲಲೋಚನ ಭವಮೋಚನ ಏ .

ತ್ರಿಭುವನಭವನನಿಧಾನ ಜಯ ಜಯದೇವ ಹರೇ .. 5..

ಜಯದೇವಕೃತಂ ಗೀತಗೋವಿಂದಂ (ಅಷ್ಟಪದೀ)

ಜನಕಸುತಾಕೃತಭೂಷಣ ಜಿತದೂಷಣ ಏ .

ಸಮರಶಮಿತದಶಕಂಠ ಜಯ ಜಯದೇವ ಹರೇ .. 6..
ಅಭಿನವಜಲಧರಸುಂದರ ಧೃತಮಂದರ ಏ .

ಶ್ರೀಮುಖಚಂದ್ರಚಕೋರ ಜಯ ಜಯದೇವ ಹರೇ .. 7..
ತವ ಚರಣೇ ಪ್ರಣತಾ ವಯಂ ಇತಿ ಭಾವಯ ಏ .

ಕುರು ಕುಶಲಂ ಪ್ರಣತೇಷು ಜಯ ಜಯದೇವ ಹರೇ .. 8..
ಶ್ರೀಜಯದೇವಕವೇರಿದಂ ಕುರುತೇ ಮುದಂ ಏ .

ಮಂಗಲಮುಜ್ಜ್ವಲಗೀತಂ ಜಯ ಜಯದೇವ ಹರೇ .. 9..
ಶ್ಲೋಕಃ ..ಪದ್ಮಾಪಯೋಧರತಟೀಪರಿರಂಭಲಗ್ನ-
ಕಾಶ್ಮೀರಮುದ್ರಿತಮುರೋ ಮಧುಸೂದನಸ್ಯ .
ವ್ಯಕ್ತಾನುರಾಗಮಿವ ಖೇಲದನಂಗಖೇದ-

ಸ್ವೇದಾಂಬುಪೂರಮನುಪೂರಯತು ಪ್ರಿಯಂ ವಃ .. 6..
ಶ್ಲೋಕಃ ..ವಸಂತೇ ವಾಸಂತೀಕುಸುಮಸುಕುಮಾರೈರವಯವೈ-
ರ್ಭ್ರಮಂತೀಂ ಕಾಂತಾರೇ ಬಹುವಿಹಿತಕೃಷ್ಣಾನುಸರಣಾಂ .

ಅಮಂದಂ ಕಂದರ್ಪಜ್ವರಜನಿತಚಿಂತಾಕುಲತಯಾ
ವಲದ್ಬಾಧಾಂ ರಾಧಾಂ ಸರಸಮಿದಮುಚೇ ಸಹಚರೀ .. 7..

.. ಗೀತಂ 3 ..

(ಅಥ ತೃತೀಯಪ್ರಬಂಧೋ ವಸಂತರಾಗೇಣ ರೂಪಕತಾಲೇ ಗೀಯತೇ)
ಲಲಿತಲವಂಗಲತಾಪರಿಶೀಲನಕೋಮಲಮಲಯಸಮೀರೇ .
ಮಧುಕರನಿಕರಕರಂಬಿತಕೋಕಿಲಕೂಜಿತಕುಂಜಕುಟೀರೇ ..
ವಿಹರತಿ ಹರಿರಿಹ ಸರಸವಸಂತೇ
ನೃತ್ಯತಿ ಯುವತಿಜನೇನ ಸಮಂ ಸಖಿ ವಿರಹಿಜನಸ್ಯ ದುರಂತೇ .. 1..ವಿಹರತಿ
ಉನ್ಮದಮದನಮನೋರಥಪಥಿಕವಧೂಜನಜನಿತವಿಲಾಪೇ .

ಅಲಿಕುಲಸಂಕುಲಕುಸುಮಸಮೂಹನಿರಾಕುಲಬಕುಲಕಲಾಪೇ .. 2..ವಿಹರತಿ
ಮೃಗಮದಸೌರಭರಭಸವಶಂವದನವದಲಮಾಲತಮಾಲೇ .
ಯುವಜನಹೃದಯವಿದಾರಣಮನಸಿಜನಖರುಚಿಕಿಂಶುಕಜಾಲೇ .. 3..ವಿಹರತಿ
ಮದನಮಹೀಪತಿಕನಕದಂಡರುಚಿಕೇಸರಕುಸುಮವಿಕಾಸೇ .
ಮಿಲಿತಶಿಲೀಮುಖಪಾಟಲಿಪಟಲಕೃತಸ್ಮರತೂಣವಿಲಾಸೇ .. 4..ವಿಹರತಿ
ವಿಗಲಿತಲಜ್ಜಿತಜಗದವಲೋಕನತರುಣಕರುಣಕೃತಹಾಸೇ .

ವಿರಹಿನಿಕೃಂತನಕುಂತಮುಖಾಕೃತಿಕೇತಕದಂತುರಿತಾಶೇ .. 5..ವಿಹರತಿ
ಮಾಧವಿಕಾಪರಿಮಲಲಲಿತೇ ನವಮಾಲಿಕಜಾತಿಸುಗಂಧೌ .

ಮುನಿಮನಸಾಮಪಿಮೋಹನಕಾರಿಣಿ ತರುಣಾಕಾರಣಬಂಧೌ .. 6..ವಿಹರತಿ
ಸ್ಫುರದತಿಮುಕ್ತಲತಾಪರಿರಂಭಣಮುಕುಲಿತಪುಲಕಿತಚೂತೇ .
ವೃಂದಾವನವಿಪಿನೇ ಪರಿಸರಪರಿಗತಯಮುನಾಜಲಪೂತೇ .. 7..ವಿಹರತಿ
ಶ್ರೀಜಯದೇವಭಣಿತಮಿದಮುದಯತಿ ಹರಿಚರಣಸ್ಮೃತಿಸಾರಂ .

ಸರಸವಸಂತಸಮಯವನವರ್ಣನಮನುಗತಮದನವಿಕಾರಂ .. 8..ವಿಹರತಿ
ಶ್ಲೋಕಃ ..ದರವಿದಲಿತಮಲ್ಲೀವಲ್ಲಿಚಂಚತ್ಪರಾಗ-
ಪ್ರಕಟಿತಪಟವಾಸೈರ್ವಾಸಯನ್ ಕಾನನಾನಿ .

ಇಹ ಹಿ ದಹತಿ ಚೇತಃ ಕೇತಕೀಗಂಧಬಂಧುಃ
ಪ್ರಸರದಸಮಬಾಣಪ್ರಾಣವದ್ಗಂಧವಾಹಃ .. 8..
ಶ್ಲೋಕಃ ..ಉನ್ಮೀಲನ್ಮಧುಗಂಧಲುಬ್ಧಮಧುಪವ್ಯಾಧೂತಚೂತಾಂಕುರ-
ಕ್ರೀಡತ್ಕೋಕಿಲಕಾಕಲೀಕಲರವೈರುದ್ಗೀರ್ಣಕರ್ಣಜ್ವರಾಃ . var - ಕಲೈಃ
ನೀಯಂತೇ ಪಥಿಕೈಃ ಕಥಂ ಕಥಮಪಿ ಧ್ಯಾನಾವಧಾನಕ್ಷಣ-

ಪ್ರಾಪ್ತಪ್ರಾಣಸಮಾಸಮಾಗಮರಸೋಲ್ಲಾಸೈರಮೀ ವಾಸರಾಃ .. 9..
ಶ್ಲೋಕಃ ..ಅನೇಕನಾರೀಪರಿರಂಭಸಂಭ್ರಮ-

ಸ್ಫುರನ್ಮನೋಹಾರಿವಿಲಾಸಲಾಲಸಂ .

ಮುರಾರಿಮಾರಾದುಪದರ್ಶಯಂತ್ಯಸೌ
ಸಖೀಸಮಕ್ಷಂ ಪುನರಾಹ ರಾಧಿಕಾಂ .. 10..

.. ಗೀತಂ 4 ..

(ಅಥ ಚತುರ್ಥಪ್ರಬಂಧೋ ರಾಮಕರಿರಾಗೇಣ ರೂಪಕತಾಲೇ ಗೀಯತೇ)
ಚಂದನಚರ್ಚಿತನೀಲಕಲೇವರಪೀತವಸನವನಮಾಲೀ .
ಕೇಲಿಚಲನ್ಮಣಿಕುಂಡಲಮಂಡಿತಗಂಡಯುಗಸ್ಮಿತಶಾಲೀ ..
ಹರಿರಿಹಮುಗ್ಧವಧೂನಿಕರೇ
ವಿಲಾಸಿನಿ ವಿಲಸತಿ ಕೇಲಿಪರೇ .. 1..
ಪೀನಪಯೋಧರಭಾರಭರೇಣ ಹರಿಂ ಪರಿರಮ್ಯ ಸರಾಗಂ .

ಗೋಪವಧೂರನುಗಾಯತಿ ಕಾಚಿದುದಂಚಿತಪಂಚಮರಾಗಂ .. 2.. ಹರಿರಿಹ
ಕಾಪಿ ವಿಲಾಸವಿಲೋಲವಿಲೋಚನಖೇಲನಜನಿತಮನೋಜಂ .

ಧ್ಯಾಯತಿ ಮುಗ್ಧವಧೂರಧಿಕಂ ಮಧುಸೂದನವದನಸರೋಜಂ .. 3..ಹರಿರಿಹ
ಕಾಪಿ ಕಪೋಲತಲೇ ಮಿಲಿತಾ ಲಪಿತುಂ ಕಿಮಪಿ ಶ್ರುತಿಮೂಲೇ .
ಚಾರು ಚುಚುಂಬ ನಿತಂಬವತೀ ದಯಿತಂ ಪುಲಕೈರನುಕೂಲೇ .. 4..ಹರಿರಿಹ
ಕೇಲಿಕಲಾಕುತುಕೇನ ಚ ಕಾಚಿದಮುಂಯಮುನಾಜಲಕೂಲೇ .
ಮಂಜುಲವಂಜುಲಕುಂಜಗತಂ ವಿಚಕರ್ಷ ಕರೇಣ ದುಕೂಲೇ .. 5..ಹರಿರಿಹ

ಕರತಲತಾಲತರಲವಲಯಾವಲಿಕಲಿತಕಲಸ್ವನವಂಶೇ .
ರಾಸರಸೇ ಸಹ ನೃತ್ಯಪರಾ ಹರಿಣಾಯುವತಿಃ ಪ್ರಶಶಂಸೇ .. 6..ಹರಿರಿಹ
ಶ್ಲಿಷ್ಯತಿ ಕಾಮಪಿ ಚುಂಬತಿ ಕಾಮಪಿ ಕಾಮಪಿ ರಮಯತಿ ರಾಮಾಂ .

ಪಶ್ಯತಿ ಸಸ್ಮಿತಚಾರುತರಾಮಪರಾಮನುಗಚ್ಛತಿ ವಾಮಾಂ .. 7.. ಹರಿರಿಹ var -

ಪರಾಂ
ಶ್ರೀಜಯದೇವಕವೇರಿದಮದ್ಭುತಕೇಶವಕೇಲಿರಹಸ್ಯಂ .

ವೃಂದಾವನವಿಪಿನೇ ಲಲಿತಂ ವಿತನೋತು ಶುಭಾನಿಯಶಸ್ಯಂ .. 8..ಹರಿರಿಹ
ಶ್ಲೋಕಃ ..ವಿಶ್ವೇಷಾಮನುರಂಜನೇ ಜನಯನ್ನಾನಂದಮಿಂದೀವರ-
ಶ್ರೇಣೀಶ್ಯಾಮಲಕೋಮಲೈರುಪನಯನ್ನಂಗೈರನಂಗೋತ್ಸವಂ .

ಸ್ವಚ್ಛಂದಂ ವ್ರಜಸುಂದರೀಭಿರಭಿತಃ ಪ್ರತ್ಯಂಗಮಾಲಿಂಕಿತಃ
ಶೃಂಗಾರಃ ಸಖಿ ಮೂರ್ತಿಮಾನಿವ ಮಧೌ ಮುಗ್ಧೋ ಹರಿಃ ಕ್ರೀಡತಿ .. 11..

ಶ್ಲೋಕಃ .. ಅದ್ಯೋತ್ಸಂಗವಸದ್ಭುಜಂಗಕವಲಕ್ಲೇಶಾದಿವೇಶಾಚಲಂ var -

ನಿತ್ಯೋಸಂಗ
ಪ್ರಾಲೇಯಪ್ಲವನೇಚ್ಛಯಾನುಸರತಿ ಶ್ರೀಖಂಡಶೈಲಾನಿಲಃ .
ಕಿಂ ಚ ಸ್ನಿಗ್ಧರಸಾಲಮೌಲಿಮುಕುಲಾನ್ಯಾಲೋಕ್ಯ ಹರ್ಷೋದಯಾ-
ದುನ್ಮೀಲಂತಿ ಕುಹೂಃ ಕುಹೂರಿತಿ ಕಲೋತ್ತಲಾಃ ಪಿಕಾನಾಂ ಗಿರಃ .. 12..
ಶ್ಲೋಕಃ .. ರಾಸೋಲ್ಲಾಸಭರೇಣವಿಭ್ರಮಭೃತಾಮಾಭೀರವಾಮಭ್ರುವಾ-
ಮಭ್ಯರ್ಣೇ ಪರಿರಭ್ಯ ನಿರ್ಭರಮುರಃ ಪ್ರೇಮಾಂಧಯಾ ರಾಧಯಾ .

ಸಾಧು ತ್ವದ್ವದನಂ ಸುಧಾಮಯಮಿತಿ ವ್ಯಾಹೃತ್ಯ ಗೀತಸ್ತುತಿ-
ವ್ಯಾಜಾದುದ್ಭಟಚುಂಬಿತಸ್ಮಿತಮನೋಹರೀ ಹರಿಃ ಪಾತು ವಃ .. 13..
..ಇತಿ ಶ್ರೀಗೀತಗೋವಿಂದೇ ಸಾಮೋದದಾಮೋದರೋ ನಾಮ ಪ್ರಥಮಃ ಸರ್ಗಃ ..

..ದ್ವಿತೀಯಃ ಸರ್ಗಃ ..

..ಅಕ್ಲೇಶಕೇಶವಃ ..
ಶ್ಲೋಕಃ ..ವಿಹರತಿ ವನೇ ರಾಧಾ ಸಾಧಾರಣಪ್ರಣಯೇ ಹರೌ
ವಿಗಲಿತನಿಜೋತ್ಕರ್ಷಾದೀರ್ಷ್ಯಾವಶೇನ ಗತಾನ್ಯತಃ .
ಕ್ವಚಿದಪಿ ಲತಾಕುಂಜೇ ಗುಂಜನ್ಮಧುವ್ರತಮಂಡಲೀ-
ಮುಖರಶಿಖರೇ ಲೀನಾ ದೀನಾಪ್ಯುವಾಚ ರಹಃ ಸಖೀಂ .. 14..

.. ಗೀತಂ 5 ..

(ಅಥ ಪ್ರಂಚಮಪ್ರಬಂಧೋ ಗುರ್ಜರೀರಾಗೇಣ ರೂಪಕತಾಲೇ ಗೀಯತೇ)
ಸಂಚರದಧರಸುಧಾಮಧುರಧ್ವನಿಮುಖರಿತಮೋಹನವಂಶಂ .

ಚಲಿತದೃಗಂಚಲಚಂಚಲಮೌಲಿಕಪೋಲವಿಲೋಲವತಂಸಂ .. 1..

ರಾಸೇ ಹರಿಮಿಹ ವಿಹಿತವಿಲಾಸಂ
ಸ್ಮರತಿ ಮನೋ ಮಮ ಕೃತಪರಿಹಾಸಂ ..ಧ್ರುವಂ..
ಚಂದ್ರಕಚಾರುಮಯೂರಶಿಖಂಡಕಮಂಡಲವಲಯಿತಕೇಶಂ .

ಪ್ರಚುರಪುರಂದರಧನುರನುರಂಜಿತಮೇದುರಮುದಿರಸುವೇಶಂ .. 2.. ರಾಸೇ
ಹರಿಮಿಹ
ಗೋಪಕದಂಬನಿತಂಬವತೀಮುಖಚುಂಬನಲಂಭಿತಲೋಭಂ .

ಬಂಧುಜೀವಮಧುರಾಧರಪಲ್ಲವಮುಲ್ಲಸಿತಸ್ಮಿತಶೋಭಂ .. 3.. ರಾಸೇ ಹರಿಮಿಹ
ವಿಪುಲಪುಲಕಭುಜಪಲ್ಲವವಲಯಿತವಲ್ಲವಯುವತಿಸಹಸ್ರಂ .

ಕರಚರಣೋರಸಿ ಮಣಿಗಣಭೂಷಣಕಿರಣವಿಭಿನ್ನತಮಿಸ್ರಂ .. 4.. ರಾಸೇ ಹರಿಮಿಹ
ಜಲದಪಟಲಚಲದಿಂದುವಿನಂದಕಚಂದನತಿಲಕಲಲಾಟಂ .

ಪೀನಘನಸ್ತನಮಂಡಲಮರ್ದನನಿರ್ದಯಹೃದಯಕಪಾಟಂ .. 5..ರಾಸೇ ಹರಿಮಿಹ
var - ಪೀನಪಯೋಧರಪರಿಸರ
ಮಣಿಮಯಮಕರಮನೋಹರಕುಂಡಲಮಂಡಿತಗಂಡಮುದಾರಂ .

ಪೀತವಸನಮನುಗತಮುನಿಮನುಜಸುರಾಸುರವರಪರಿವಾರಂ .. 6.. ರಾಸೇ
ಹರಿಮಿಹ
ವಿಶದಕದಂಬತಲೇ ಮಿಲಿತಂ ಕಲಿಕಲುಷಭಯಂ ಶಮಯಂತಂ .

ಮಾಮಪಿ ಕಿಮಪಿ ತರಂಗದನಂಗದೃಶಾ ಮನಸಾ ರಮಯಂತಂ .. 7.. ರಾಸೇ
ಹರಿಮಿಹ var - ವಪುಷಾ
ಶ್ರೀಜಯದೇವಭಣಿತಮತಿಸುಂದರಮೋಹನಮಧುರಿಪುರೂಪಂ .

ಹರಿಚರಣಸ್ಮರಣಂ ಪ್ರತಿ ಸಂಪ್ರತಿ ಪುಣ್ಯವತಾಮನುರೂಪಂ .. 8.. ರಾಸೇ ಹರಿಮಿಹ
ಶ್ಲೋಕಃ .. ಗಣಯತಿ ಗುಣಗ್ರಾಮಂ ಭ್ರಾಮಂ ಭ್ರಮಾದಪಿ ನೇಹತೇ
ವಹತಿ ಚ ಪರಿತೋಷಂ ದೋಷಂ ವಿಮುಂಚತಿ ದೂರತಃ .
ಯುವತಿಷು ವಲಸ್ತೃಷ್ಣೇ ಕೃಷ್ಣೇ ವಿಹಾರಿಣಿ ಮಾಂ ವಿನಾ
ಪುನರಪಿ ಮನೋ ವಾಮಂ ಕಾಮಂ ಕರೋತಿ ಕರೋಮಿ ಕಿಂ .. 15..

.. ಗೀತಂ 6 ..

(ಅಥ ಷಷ್ಠಪ್ರಬಂಧೋ ಮಾಲವರಾಗೇಣ ಏಕತಾಲೀರಾಲೇ ಗೀಯತೇ)

ನಿಭೃತನಿಕುಂಜಗೃಹಂ ಗತಯಾ ನಿಶಿ ರಹಸಿ ನಿಲೀಯ ವಸಂತಂ .

ಚಕಿತವಿಲೋಕಿತಸಕಲದಿಶಾ ರತಿರಭಸರಸೇನ ಹಸಂತಂ ..

ಸಖಿ ಹೇ ಕೇಶಿಮಥನಮುದಾರಂ
ರಮಯಮಯಾ ಸಹಮದನಮನೋರಥಭಾವಿತಯಾ ಸವಿಕಾರಂ .. 1..

ಪ್ರಥಮಸಮಾಗಮಲಜ್ಜಿತಯಾ ಪಟುಚಾಟುಶತೈರನುಕೂಲಂ .

ಮೃದುಮಧುರಸ್ಮಿತಭಾಷಿತಯಾ ಶಿಥಿಲೀಕೃತಜಧನದುಕೂಲಂ .. 2..ಸಖಿ ಹೇ
ಕಿಸಲಯಶಯನನಿವೇಶಿತಯಾ ಚಿರಮುರಸಿ ಮಮೈವ ಶಯಾನಂ .

ಕೃತಪರಿರಂಭಣಚುಂಬನಯಾ ಪರಿರಭ್ಯ ಕೃತಾಧರಪಾನಂ .. 3..ಸಖಿ ಹೇ
ಅಲಸನಿಮೀಲಿತಲೋಚನಯಾ ಪುಲಕಾವಲಿಲಲಿತಕಪೋಲಂ .

ಶ್ರಮಜಲಸಕಲಕಲೇವರಯಾ ವರಮದನಮದಾದತಿಲೋಲಂ .. 4..ಸಖಿ ಹೇ
ಕೋಕಿಲಕಲರವಕೂಜಿತಯಾ ಜಿತಮನಸಿಜತಂತ್ರವಿಚಾರಂ .

ಶ್ಲಥಕುಸುಮಾಕುಲಕುಂತಲಯಾ ನಖಲಿಖಿತಘನಸ್ತನಭಾರಂ .. 5..ಸಖಿ ಹೇ
ಚರಣರಣಿತಮಣಿನೂಪುರಯಾ ಪರಿಪೂರಿತಸುರತವಿತಾನಂ .

ಮುಖರವಿಶೃಂಖಲಮೇಖಲಯಾ ಸಕಚಗ್ರಹಚುಂಬನದಾನಂ .. 6..ಸಖಿ ಹೇ
ರತಿಸುಖಸಮಯರಸಾಲಸಯಾ ದರಮುಕುಲಿತನಯನಸರೋಜಂ .

ನಿಃಸಹನಿಪತಿತತನುಲತಯಾ ಮಧುಸೂದನಮುದಿತಮನೋಜಂ .. 7..ಸಖಿ ಹೇ
ಶ್ರೀಜಯದೇವಭಣಿತಮಿದಮತಿಶಯಮಧುರಿಪುನಿಧುವನಶೀಲಂ .

ಸುಖಮುತ್ಕಂಠಿತಗೋಪವಧೂಕಥಿತಂ ವಿತನೋತು ಸಲೀಲಂ .. 8.. ಸಖಿ ಹೇ var -

ರಾಧಿಕಯಾ
ಶ್ಲೋಕಃ ..ಹಸ್ತಸ್ರಸ್ತವಿಲಾಸವಂಶಮನೃಜುಭ್ರೂವಲ್ಲಿಮದ್ಬಲ್ಲವೀ-
ವೃಂದೋತ್ಸಾರಿದೃಗಂತವೀಕ್ಷಿತಮತಿಸ್ವೇದಾರ್ದ್ರಗಂಡಸ್ಥಲಂ .

ಮಾಮುದ್ವೀಕ್ಷ್ಯ ವಿಲಕ್ಷಿತಂ ಸ್ಮಿತಸುಧಾಮುಗ್ಧಾನನಂ ಕಾನನೇ
ಗೋವಿಂದಂ ವ್ರಜಸುಂದರೀಗಣವೃತಂ ಪಶ್ಯಾಮಿ ಹೃಷ್ಯಾಮಿ ಚ .. 16..

ಶ್ಲೋಕಃ ..ದುರಾಲೋಕಸ್ತೋಕಸ್ತಬಕನವಕಾಶೋಕಲತಿಕಾ-
ವಿಕಾಸಃ ಕಾಸಾರೋಪವನಪವನೋಽಪಿ ವ್ಯಥಯತಿ .

ಅಪಿ ಭ್ರಾಮ್ಯದ್ಭೃಂಗೀರಣಿತರಮಣೀಯಾ ನ ಮುಕುಲ-

ಪ್ರಸೂತಿಶ್ಚೂತಾನಾಂ ಸಖಿ ಶಿಖರಿಣೀಯಂ ಸುಖಯತಿ .. 17..

ಶ್ಲೋಕಃ ..ಸಾಕೂತಸ್ಮಿತಮಾಕುಲಾಕುಲಗಲದ್ಧಮ್ಮಿಲ್ಲಮುಲ್ಲಾಸಿತ-
ಭ್ರೂವಲ್ಲೀಕಮಲೀಕದರ್ಶಿತಭುಜಾಮೂಲಾರ್ದ್ಧಪೃಷ್ಠಸ್ತನಂ .

ಗೋಪೀನಾಂ ನಿಭೃತಂ ನಿರೀಕ್ಷ್ಯ ಗಮಿತಾಕಾಂಕ್ಷಶ್ಚಿರಂ ಚಿಂತಯ-

ನ್ನಂತರ್ಮುಗ್ದ್ಧಮನೋಹರೋ ಹರತು ವಃ ಕ್ಲೇಶಂ ನ ವಃ ಕೇಶವಃ .. 18..
..ಇತಿ ಗೀತಗೋವಿಂದೇ ಅಕ್ಲೇಶಕೇಶವೋ ನಾಮ ದ್ವಿತೀಯಃ ಸರ್ಗಃ ..

.. ತೃತೀಯಃ ಸರ್ಗಃ ..

..ಮುಗ್ಧಮಧುಸೂದನಃ ..
ಶ್ಲೋಕಃ .. ಕಂಸಾರಿರಪಿ ಸಂಸಾರವಾಸನಾಬಂಧಶೃಂಖಲಾಂ .

ರಾಧಾಮಾಧಾಯ ಹೃದಯೇ ತತ್ಯಾಜ ವ್ರಜಸುಂದರೀಃ .. 19..
ಶ್ಲೋಕಃ ..ಇತಸ್ತತಸ್ತಾಮನುಸೃತ್ಯ ರಾಧಿಕಾ-
ಮನಂಗಬಾಣವ್ರಣಖಿನ್ನಮಾನಸಃ .
ಕೃತಾನುತಾಪಃ ಸ ಕಲಿಂದನಂದಿನೀ-
ತಟಾಂತಕುಂಜೇ ನಿಷಸಾದ ಮಾಧವಃ .. 20..

.. ಗೀತಂ 7 ..

(ಅಥ ಸಪ್ತಮಬಂಧಃ ಗುರ್ಜರೀರಾಗೇಣ ಪ್ರತಿಮಂಠ್ತಾಲೇ ಗೀಯತೇ)
ಮಾಮಿಯಂ ಚಲಿತಾ ವಿಲೋಕ್ಯ ವೃತಂ ವಧೂನಿಚಯೇನ .

ಸಾಪರಾಧತಯಾ ಮಯಾಪಿ ನ ವಾರಿತಾತಿಭಯೇನ .

ಹರಿಹರಿ ಹತಾದರತಯಾ ಸಾ ಗತಾ ಕುಪಿತೇವ .. 1..

ಕಿಂ ಕರಿಷ್ಯತಿ ಕಿಂ ವದಿಷ್ಯತಿ ಸಾ ಚಿರಂ ವಿರಹೇಣ .

ಕಿಂ ಧನೇನ ಜನೇನ ಕಿಂ ಮಮ ಜೀವನೇನ ಗೃಹೇಣ .. 2..ಹರಿಹರಿ
ಚಿಂತಯಾಮಿ ತದಾನನಂ ಕುಟಿಲಭ್ರು ಕೋಪಭರೇಣ .

ಶೋಣಪದ್ಮಮಿವೋಪರಿ ಭ್ರಮತಾಕುಲಭ್ರಮರೇಣ .. 3..ಹರಿಹರಿ
ತಾಮಹಂ ಹೃದಿ ಸಂಗತಾಮನಿಶಂ ಭೃಶಂ ರಮಯಾಮಿ .

ಕಿಂ ವನೇಽನುಸರಾಮಿ ತಾಮಿಹ ಕಿಂ ವೃಥಾ ವಿಲಪಾಮಿ .. 4..ಹರಿಹರಿ
ತನ್ವಿ ಖಿನ್ನಮಸೂಯಯಾ ಹೃದಯಂ ತವಾಕಲಯಾಮಿ .

ತನ್ನ ವೇದ್ಮಿ ಕುತೋ ಗತಾಸಿ ನ ತೇನ ತೇಽನುನಯಾಮಿ .. 5..ಹರಿಹರಿ
ದೃಶ್ಯಸೇ ಪುರತೋ ಗತಾಗತಮೇವ ತೇ ವಿದಧಾಸಿ .

ಕಿಂ ಪುರೇವ ಸಸಂಭ್ರಮಂ ಪರಿರಂಭಣಂ ನ ದದಾಸಿ .. 6..ಹರಿಹರಿ
ಕ್ಷಮ್ಯತಾಮಪರಂ ಕದಾಪಿ ತವೇದೃಶಂ ನ ಕರೋಮಿ .

ದೇಹಿ ಸುಂದರಿ ದರ್ಶನಂ ಮಮಮನ್ಮಥೇನ ದುನೋಮಿ .. 7..ಹರಿಹರಿ
ವರ್ಣಿತಂ ಜಯದೇವಕೇನ ಹರೇರಿದಂ ಪ್ರವಣೇನ .

ಕಿಂದುಬಿಲ್ವಸಮುದ್ರಸಂಭವರೋಹಿಣೀರಮಣೇನ .. 8..ಹರಿಹರಿ
ಶ್ಲೋಕಃ .. ಕುವಲಯದಲಶ್ರೇಣೀ ಕಂಠೇ ನ ಸಾ ಗರಲದ್ಯುತಿಃ

ಹೃದಿ ಬಿಸಲತಾಹಾರೋ ನಾಯಂ ಭುಜಂಗಮನಾಯಕಃ .
ಮಲಯಜರಜೋ ನೇದಂ ಭಸ್ಮ ಪ್ರಿಯಾರಹಿತೇ ಮಯಿ
ಪ್ರಹರ ನ ಹರಭ್ರಾಂತ್ಯಾನಂಗ ಕ್ರುಧಾ ಕಿಮು ಧಾವಸಿ .. 21..

ಶ್ಲೋಕಃ ..ಪಾಣೌ ಮಾ ಕುರು ಚೂತಸಾಯಕಮಮುಂ ಮಾ ಚಾಪಮಾರೋಪಯ
ಕ್ರೀಡಾನಿರ್ಜಿತವಿಶ್ವಮೂರ್ಛಿತಜನಾಘಾತೇನ ಕಿಂ ಪೌರುಷಂ .

ತಸ್ಯಾ ಏವ ಮೃಗೀದೃಶೋ ಮನಸಿಜಪ್ರೇಂಖತ್ಕಟಾಕ್ಷಾಶುಗ-
ಶ್ರೇಣೀಜರ್ಜರಿತಂ ಮನಾಗಪಿ ಮನೋ ನಾದ್ಯಾಪಿ ಸಂಧುಕ್ಷತೇ .. 22..
ಶ್ಲೋಕಃ ..ಭ್ರೂಚಾಪೇ ನಿಹಿತಃ ಕಟಾಕ್ಷವಿಶಿಖೋ ನಿರ್ಮಾತು ಮರ್ಮವ್ಯಥಾಂ
ಶ್ಯಾಮಾತ್ಮಾ ಕುಟಿಲಃ ಕರೋತು ಕಬರೀಭಾರೋಽಪಿ ಮಾರೋದ್ಯಮಂ .

ಮೋಹಂ ತಾವದಯಂ ಚ ತನ್ವಿ ತನುತಾಂ ಬಿಂಬಾಧರೋ ರಾಗವಾನ್
ಸದ್ವೃತ್ತಸ್ತನಮಂಡಲಸ್ತವ ಕಥಂ ಪ್ರಾಣೈರ್ಮಮ ಕ್ರೀಡತಿ .. 23..

ಶ್ಲೋಕಃ .. ತಾನಿ ಸ್ಪರ್ಶಸುಖಾನಿ ತೇ ಚ ತರಲಸ್ನಿಗ್ಧಾ ದೃಶೋರ್ವಿಭ್ರಮಾ-
ಸ್ತದ್ವಕ್ತ್ರಾಂಬುಜಸೌರಭಂ ಸ ಚ ಸುಧಾಸ್ಯಂದಿರ್ಗಿರಾಂ ವಕ್ರಿಮಾ .

ಸಾ ಬಿಂಬಾಧರಮಾಧುರೀತಿ ವಿಷಯಾಸಂಗೇಽಪಿ ಚೇನ್ಮಾನಸಂ
ತಸ್ಯಾಂ ಲಗ್ನಸಮಾಧಿ ಹಂತ ವಿರಹವ್ಯಾಧಿಃ ಕಥಂ ವರ್ಧತೇ .. 24..
ಶ್ಲೋಕಃ ..ಭ್ರೂಪಲ್ಲವಂ ಧನುರಪಾಂಗತರಂಗಿತನಿ var - ಭ್ರೂವಲ್ಲರಿರ್ಧನು
ಬಾಣಾ ಗುಣಃ ಶ್ರವಣಪಾಲಿರಿತಿ ಸ್ಮರೇಣ .

ಅಸ್ಯಾಮನಂಗಜಯಜಂಗಮದೇವತಾಯಾಂ
ಅಸ್ತ್ರಾಣಿ ನಿರ್ಜಿತಜಗಂತಿ ಕಿಮರ್ಪಿತಾನಿ .. 25..

ಶ್ಲೋಕಃ .. ತಿರ್ಯಕ್ಕಂಠವಿಲೋಲಮೌಲಿತರಲೋತ್ತಂಸಸ್ಯ ವಂಶೋಚ್ಚಲದ್-

ಗೀತಿಸ್ಥಾನಕೃತಾವಧಾನಲಲನಾಲಕ್ಷೈರ್ನ ಸಂಲಕ್ಷಿತಾಃ .
ಸಮ್ಮುಗ್ದ್ಧೇ ಮಧುಸೂದನಸ್ಯ ಮಧುರೇ ರಾಧಾಮುಖೇಂದೌ ಮೃದು-
ಸ್ಪಂದಂ ಕಂದಲಿತಾಶ್ಚಿರಂ ದದತು ವಃ ಕ್ಷೇಮಂ ಕಟಾಕ್ಷೋರ್ಮಯಃ .. 26 ..

..ಇತಿ ಶ್ರೀಗಿತಗೋವಿಂದೇ ಮುಗ್ಧಮಧುಸೂದನೋ ನಾಮ ತೃತೀಯಃ ಸರ್ಗಃ ..

..ಚತುರ್ಥಃ ಸರ್ಗಃ ..

..ಸ್ನಿಗ್ಧಮಧುಸೂದನಃ ..
ಶ್ಲೋಕಃ ..ಯಮುನಾತೀರವಾನೀರನಿಕುಂಜೇ ಮಂದಮಾಸ್ಥಿತಂ .

ಪ್ರಾಹ ಪ್ರೇಮಭರೋದ್ಭ್ರಾಂತಂ ಮಾಧವಂ ರಾಧಿಕಾಸಖೀ .. 27..

.. ಗೀತಂ 8 ..

(ಅಥ ಅಷ್ಟಮಪ್ರಬಂಧಃ ಕರ್ಣಾಟಕರಾಗೇಣ ಏಕತಾಲೀತಾಲೇ ಗೀಯತೇ)
ನಿಂದತಿ ಚಂದನಮಿಂದುಕಿರಣಮನು ವಿಂದತಿ ಖೇದಮಧೀರಂ .

ವ್ಯಾಲನಿಲಯಮಿಲನೇನ ಗರಲಮಿವ ಕಲಯತಿಮಲಯಸಮೀರಂ ..

ಮಾಧವಮನಸಿಜವಿಶಿಖಭಯಾದಿವ ಭಾವನಯಾ ತ್ವಯಿ ಲೀನಾ
ಸಾ ವಿರಹೇ ತವ ದೀನಾ .. 1..

ಅವಿರಲನಿಪತಿತಮದನಶರಾದಿವ ಭವದವನಾಯ ವಿಶಾಲಂ .

ಸ್ವಹೃದಯಮರ್ಮಣೀವರ್ಮ ಕರೋತಿ ಸಜಲನಲಿನೀದಲಜಾಲಂ .. 2..ಸಾವಿರಹೇ
ತವ ದೀನಾ
ಕುಸುಮವಿಶಿಖಶರತಲ್ಪಮನಲ್ಪವಿಲಾಸಕಲಾಕಮನೀಯಂ .

ವ್ರತಮಿವ ತವ ಪರಿರಂಭಸುಖಾಯ ಕರೋತಿ ಕುಸುಮಶಯನೀಯಂ .. 3.. ಸಾ
ವಿರಹೇ ತವ ದೀನಾ
ವಹತಿ ಚ ಗಲಿತವಿಲೋಚನಜಲಭರಮಾನನಕಮಲಮುದಾರಂ . var -

ವಿಗಲಿತಲೋಚನ
ವಿಧುಮಿವ ವಿಕಟವಿಧುಂತುದದಂತದಲನಗಲಿತಾಮೃತಧಾರಂ .. 4.. ಸಾ ವಿರಹೇ
ತವ ದೀನಾ
ವಿಲಿಖತಿ ರಹಸಿ ಕುರಂಗಮದೇನ ಭವಂತಮಸಮಶರಭೂತಂ .

ಪ್ರಣಮತಿಮಕರಮಧೋ ವಿನಿಧಾಯಕರೇ ಚ ಶರಂ ನವಚೂತಂ .. 5..ಸಾ ವಿರಹೇ
ತವ ದೀನಾ
ಪ್ರತಿಪದಮಿದಮಪಿ ನಿಗದತಿ ಮಾಧವ ತವ ಚರಣೇ ಪತಿತಾಹಂ .

ತ್ವಯಿ ವಿಮುಖೇ ಮಯಿ ಸಪದಿ ಸುಧಾನಿಧಿರಪಿ ತನುತೇ ತನುದಾಹಂ .. 6.. ಸಾ
ವಿರಹೇ ತವ ದೀನಾ
ಧ್ಯಾನಲಯೇನ ಪುರಃ ಪರಿಕಲ್ಪ್ಯ ಭವಂತಮತೀವ ದುರಾಪಂ .

ವಿಲಪತಿ ಹಸತಿ ವಿಷೀದತಿ ರೋದಿತಿ ಚಂಚತಿ ಮುಂಚತಿ ತಾಪಂ .. 7.. ಸಾ ವಿರಹೇ
ತವ ದೀನಾ
ಶ್ರೀಜಯದೇವಭಣಿತಮಿದಮಧಿಕಂಯದಿಮನಸಾ ನಟನೀಯಂ .

ಹರಿವಿರಹಾಕುಲಬಲ್ಲವಯುವತಿಸಖೀವಚನಂ ಪಠನೀಯಂ .. 8..ಸಾ ವಿರಹೇ ತವ
ದೀನಾ
ಶ್ಲೋಕಃ ..ಆವಾಸೋ ವಿಪಿನಾಯತೇ ಪ್ರಿಯಸಖೀಮಾಲಾಪಿ ಜಾಲಾಯತೇ
ತಾಪೋಽಪಿ ಶ್ವಸಿತೇನ ದಾವದಹನಜ್ವಾಲಾಕಲಾಪಾಯತೇ .
ಸಾಪಿ ತ್ವದ್ವಿರಹೇಣ ಹಂತ ಹರಿಣೀರೂಪಾಯತೇ ಹಾ ಕಥಂ

ಕಂದರ್ಪೋಽಪಿಯಮಾಯತೇ ವಿರಚಯಞ್ಶಾರ್ದೂಲವಿಕ್ರೀಡಿತಂ .. 28..

.. ಗೀತಂ 9 ..

(ಅಥ ನವಮಃ ಪ್ರಬಂಧೋ ದೇಶಾಖರಾಗೇಣ ಏಕತಾಲೀರ್ತಾಲೇ ಗೀಯತೇ)
ಸ್ತನವಿನಿಹಿತಮಪಿ ಹಾರಮುದಾರಂ .

ಸಾ ಮನುತೇ ಕೃಶತನುರತಿಭಾರಂ ..

ರಾಧಿಕಾ ವಿರಹೇ ತವ ಕೇಶವ .. 1..

ಸರಸಮಸೃಣಮಪಿಮಲಯಜಪಂಕಂ .

ಪಶ್ಯತಿ ವಿಷಮಿವ ವಪುಷಿ ಸಶಂಕಂ .. 2.. ರಾಧಿಕಾ
ಶ್ವಸಿತಪವನಮನುಪಮಪರಿಣಾಹಂ .

ಮದನದಹನಮಿವ ವಹತಿ ಸದಾಹಂ .. 3.. ರಾಧಿಕಾ
ದಿಶಿ ದಿಶಿ ಕಿರತಿ ಸಜಲಕಣಜಾಲಂ .

ನಯನನಲಿನಮಿವ ವಿಗಲಿತನಾಲಂ .. 4.. ರಾಧಿಕಾ
ನಯನವಿಷಯಮಪಿ ಕಿಸಲಯತಲ್ಪಂ .

ಕಲಯತಿ ವಿಹಿತಹುತಾಶವಿಕಲ್ಪಂ .. 5.. ರಾಧಿಕಾ
ತ್ಯಜತಿ ನ ಪಾಣಿತಲೇನ ಕಪೋಲಂ .

ಬಾಲಶಶಿನಮಿವ ಸಾಯಮಲೋಲಂ .. 6.. ರಾಧಿಕಾ
ಹರಿರಿತಿ ಹರಿರಿತಿ ಜಪತಿ ಸಕಾಮಂ .

ವಿರಹವಿಹಿತಮರಣೇನ ನಿಕಾಮಂ .. 7.. ರಾಧಿಕಾ
ಶ್ರೀಜಯದೇವಭಣಿತಮಿತಿ ಗೀತಂ .

ಸುಖಯತು ಕೇಶವಪದಮುಪನೀತಂ .. 8.. ರಾಧಿಕಾ
ಶ್ಲೋಕಃ ..ಸಾ ರೋಮಾಂಚತಿ ಸೀತ್ಕರೋತಿ ವಿಲಪತ್ಯುತ್ಕಂಪತೇ ತಾಮ್ಯತಿ
ಧ್ಯಾಯತ್ಯುದ್ಭ್ರಮತಿ ಪ್ರಮೀಲತಿ ಪತತ್ಯುದ್ಯಾತಿ ಮೂರ್ಚ್ಛತ್ಯಪಿ .

ಏತಾವತ್ಯತನುಜ್ವರೇ ವರತನುರ್ಜೀವೇನ್ನ ಕಿಂ ತೇ ರಸಾತ್
ಸ್ವರ್ವೈದ್ಯಪ್ರತಿಮ ಪ್ರಸೀದಸಿ ಯದಿ ತ್ಯಕ್ತೋಽನ್ಯಥಾ ನಾಂತಕಃ .. 29.. var -

ತ್ಯಕ್ತಾನ್ಯಥಾನ್ಯತ್ಪರಂ
ಶ್ಲೋಕಃ ..ಸ್ಮರಾತುರಾಂ ದೈವತವೈದ್ಯಹೃದ್ಯ
ತ್ವದಂಗಸಂಗಾಮೃತಮಾತ್ರಸಾಧ್ಯಾಂ .

ವಿಮುಕ್ತಬಾಧಾಂ ಕುರುಷೇ ನ ರಾಧಾ-
ಮುಪೇಂದ್ರವಜ್ರಾದಪಿ ದಾರುಣೋಽಸಿ .. 30..

ಶ್ಲೋಕಃ .. ಕಂದರ್ಪಜ್ವರಸಂಜ್ವರಸ್ತುರತನೋರಾಶ್ಚರ್ಯಮಸ್ಯಾಶ್ಚಿರಂ var -

ಸಜ್ಜ್ವರಾತುರತನೋರತ್ಯರ್ಥಮಸ್ಯಾಶ್ಚಿರಂ
ಚೇತಶ್ಚಂದನಚಂದ್ರಮಃಕಮಲಿನೀಚಿಂತಾಸು ಸಂತಾಮ್ಯತಿ .

ಕಿಂತು ಕ್ಲಾಂತಿವಶೇನ ಶೀತಲತನುಂ ತ್ವಾಮೇಕಮೇವ ಪ್ರಿಯಂ
ಧ್ಯಾಯಂತೀ ರಹಸಿ ಸ್ಥಿತಾ ಕಥಮಪಿ ಕ್ಷೀಣಾ ಕ್ಷಣಂ ಪ್ರಾಣಿತಿ .. 31..

ಶ್ಲೋಕಃ .. ಕ್ಷಣಮಪಿ ವಿರಹಃ ಪುರಾ ನ ಸೇಹೇ
ನಯನನಿಮೀಲನಖಿನ್ನಯಾಯಯಾ ತೇ .
ಶ್ವಸಿತಿ ಕಥಮಸೌ ರಸಾಲಶಾಖಾಂ
ಚಿರವಿರಹೇಣ ವಿಲೋಕ್ಯ ಪುಷ್ಪಿತಾಗ್ರಾಂ .. 32.. var - ವಿರಹೇಽಪಿ
ಶ್ಲೋಕಃ ..ವೃಷ್ಟಿವ್ಯಾಕುಲಗೋಕುಲಾವನರಸಾದುದ್ಧೃತ್ಯ ಗೋವರ್ಧನಂ
ಬಿಭ್ರದ್ವಲ್ಲವವಲ್ಲಭಾಭಿರಧಿಕಾನಂದಾಚ್ಚಿರಂ ಚುಂಬಿತಃ .
ದರ್ಪೇಣೇವ ತದರ್ಪಿತಾಧರತಟೀಸಿಂದೂರಮುದ್ರಾಂಗಿತೋ var ಕಂದರ್ಪೇಣ
ಬಾಹುರ್ಗೋಪಪತೇಸ್ತನೋತು ಭವತಾಂ ಶ್ರೇಯಾಂಸಿ ಕಂಸದ್ವಿಷಃ .. 33 ..

..ಇತಿ ಗೀತಗೋವಿಂದೇ ಸ್ನಿಗ್ಧಮಾಧವೋ ನಾಮ ಚತುರ್ಥಃ ಸರ್ಗಃ ..

..ಪಂಚಮಃ ಸರ್ಗಃ ..

..ಸಾಕಾಂಕ್ಷಪುಂಡರೀಕಾಕ್ಷಃ ..
ಶ್ಲೋಕಃ .. ಅಹಮಿಹ ನಿವಸಾಮಿ ಯಾಹಿ ರಾಧಾಮನುನಯ ಮದ್ವಚನೇನ
ಚಾನಯೇಥಾಃ .
ಇತಿಮಧುರಿಪುಣಾ ಸಖೀ ನಿಯುಕ್ತಾ ಸ್ವಯಮಿದಮೇತ್ಯ ಪುನರ್ಜಗಾದ ರಾಧಾಂ ..

34..

.. ಗೀತಂ 10 ..

(ಅಥ ದಶಮಪ್ರಬಂಧೋ ವರಾಡಿರಾಗೇಣ ರೂಪಕತಾಲೇ ಗೀಯತೇ)
ವಹತಿ ಮಲಯಸಮೀರೇ ಮದನಮುಪನಿಧಾಯ .

ಸ್ಫುಟತಿ ಕುಸುಮನಿಕರೇ ವಿರಹಿಹೃದಯದಲನಾಯ ..

ತವ ವಿರಹೇ ವನಮಾಲೀ ಸಖಿ ಸೀದತಿ .. 1..

ದಹತಿ ಶಿಶಿರಮಯೂಖೇ ಮರಣಮನುಕರೋತಿ .

ಪತತಿ ಮದನವಿಶಿಖೇ ವಿಲಪತಿ ವಿಕಲತರೋಽತಿ .. 2.. ತವ ವಿರಹೇ
ಧ್ವನತಿ ಮಧುಪಸಮೂಹೇ ಶ್ರವಣಮಪಿ ದಧಾತಿ .

ಮನಸಿ ವಲಿತವಿರಹೇ ನಿಶಿ ನಿಶಿ ರುಜಮುಪಯಾತಿ .. 3.. ತವ ವಿರಹೇ
ವಸತಿ ವಿಪಿನವಿತಾನೇ ತ್ಯಜತಿ ಲಲಿತಧಾಮ .

ಲುಠತಿ ಧರಣಿಶಯನೇ ಬಹು ವಿಲಪತಿ ತವ ನಾಮ .. 4.. ತವ ವಿರಹೇ
ರಣತಿ ಪಿಕಸಮುದಾಯೇ ಪ್ರತಿದಿಶಮನುಯಾತಿ .

ಹಸತಿ ಮನುಜನಿಚಯೇ ವಿರಹಮಪಲಪತಿ ನೇತಿ .. 5.. ತವ ವಿರಹೇ
ಸ್ಫುರತಿ ಕಲರವರಾವೇ ಸ್ಮರತಿ ಭಣಿತಮೇವ .

ತವ ರತಿಸುಖವಿಭವೇ ಬಹುಗಣಯತಿ ಗುಣಮತೀವ .. 6.. ತವ ವಿರಹೇ
ತ್ವದಭಿದಶುಭದಮಾಸಂ ವದತು ನರಿ ಶೃಣೋತಿ .

ತಮಪಿ ಜಪತಿ ಸರಸಂ ಪರಯುವತಿಷು ನ ರತಿಮುಪೈತಿ .. 7.. ತವ ವಿರಹೇ
ಭಣತಿ ಕವಿಜಯದೇವೇ ವಿರಹಿವಿಲಸಿತೇನ .

ಮನಸಿ ರಭಸವಿಭವೇ ಹರಿರುದಯತು ಸುಕೃತೇನ .. 8.. ತವ ವಿರಹೇ
ಶ್ಲೋಕಃ ..ಪೂರ್ವಂಯತ್ರ ಸಮಂ ತ್ವಯಾ ರತಿಪತೇರಾಸಾದಿತಾಃ ಸಿದ್ಧಯ-

ಸ್ತಸ್ಮಿನ್ನೇವ ನಿಕುಂಜಮನ್ಮಥಮಹಾತೀರ್ಥೇ ಪುನರ್ಮಾಧವಃ .
ಧ್ಯಾಯಂಸ್ತ್ವಾಮನಿಶಂ ಜಪನ್ನಪಿ ತವೈವಾಲಾಪಮಂತ್ರಾವಲೀಂ
ಭೂಯಸ್ತ್ವತ್ಕುಚಕುಂಭನಿರ್ಭರಪರೀರಂಭಾಮೃತಂ ವಾಂಛತಿ .. 35..

.. ಗೀತಂ 11 ..

(ಅಥ ಏಕಾದಶಪ್ರಬಂಧಃ ಕೇದಾರರಾಗೇಣ ಏಕತಾಲೀತಾಲೇ ಗೀಯತೇ)
ರತಿಸುಖಸಾರೇ ಗತಮಭಿಸಾರೇ ಮದನಮನೋಹರವೇಶಂ .

ನ ಕುರು ನಿತಂಬಿನಿ ಗಮನವಿಲಂಬನಮನುಸರ ತಂ ಹೃದಯೇಶಂ ..

ಧೀರಸಮೀರೇ ಯಮುನಾತೀರೇ ವಸತಿ ವನೇ ವನಮಾಲೀ
ಗೋಪೀಪೀನಪಯೋಧರಮರ್ದನಚಂಚಲಕರಯುಗಶಾಲೀ .. 1..

ನಾಮ ಸಮೇತಂ ಕೃತಸಂಕೇತಂ ವಾದಯತೇ ಮೃದುವೇಣುಂ .

ಬಹು ಮನುತೇ ನನು ತೇ ತನುಸಂಗತಪವನಚಲಿತಮಪಿ ರೇಣುಂ .. 2..

ಧೀರಸಮೀರೇ var - ತನು
ಪತತಿ ಪತತ್ರೇ ವಿಚಲತಿ ಪತ್ರೇ ಶಂಕಿತಭವದುಪಯಾನಂ .

ರಚಯತಿ ಶಯನಂ ಸಚಕಿತನಯನಂ ಪಶ್ಯತಿ ತವ ಪಂಥಾನಂ .. 3..ಧೀರಸಮೀರೇ
ಮುಖರಮಧೀರಂ ತ್ಯಜ ಮಂಜೀರಂ ರಿಪುಮಿವ ಕೇಲಿಸುಲೋಲಂ .

ಚಲ ಸಖಿ ಕುಂಜಂ ಸತಿಮಿರಪುಂಜಂ ಶೀಲಯ ನೀಲನಿಚೋಲಂ .. 4..

ಧೀರಸಮೀರೇ
ಉರಸಿ ಮುರಾರೇರುಪಹಿತಹಾರೇ ಘನ ಇವ ತರಲಬಲಾಕೇ .
ತಡಿದಿವ ಪೀತೇ ರತಿವಿಪರೀತೇ ರಾಜಸಿ ಸುಕೃತವಿಪಾಕೇ .. 5..ಧೀರಸಮೀರೇ

ವಿಗಲಿತವಸನಂ ಪರಿಹೃತರಸನಂ ಘಟಯ ಜಘನಮಪಿಧಾನಂ .

ಕಿಸಲಯಶಯನೇ ಪಂಕಜನಯನೇ ನಿಧಿಮಿವಹರ್ಷನಿದಾನಂ .. 6..ಧೀರಸಮೀರೇ
ಹರಿರಭಿಮಾನೀ ರಜನಿರಿದಾನೀಮಿಯಮಪಿಯಾತಿ ವಿರಾಮಂ .

ಕುರು ಮಮ ವಚನಂ ಸತ್ವರರಚನಂ ಪೂರಯ ಮಧುರಿಪುಕಾಮಂ .. 7..

ಧೀರಸಮೀರೇ
ಶ್ರೀಜಯದೇವೇ ಕೃತಹರಿಸೇವೇ ಭಣತಿ ಪರಮರಮಣೀಯಂ .

ಪ್ರಮುದಿತಹೃದಯಂ ಹರಿಮತಿಸದಯಂ ನಮತ ಸುಕೃತಕಮನೀಯಂ .. 8..

ಧೀರಸಮೀರೇ
ಶ್ಲೋಕಃ ..ವಿಕಿರತಿ ಮುಹುಃ ಶ್ವಾಸಾನಾಶಾಃ ಪುರೋ ಮುಹುರೀಕ್ಷತೇ
ಪ್ರವಿಶತಿ ಮುಹುಃ ಕುಂಜಂ ಗುಂಜನ್ಮುಹುರ್ಬಹು ತಾಮ್ಯತಿ .

ರಚಯತಿಮುಹುಃ ಶಯ್ಯಾಂ ಪರ್ಯಾಕುಲಂ ಮುಹುರೀಕ್ಷತೇ
ಮದನಕದನಕ್ಲಾಂತಃ ಕಾಂತೇ ಪ್ರಿಯಸ್ತವ ವರ್ತತೇ .. 36..
ಶ್ಲೋಕಃ .. ತ್ವದ್ವಾಮ್ಯೇನ ಸಮಂ ಸಮಗ್ರಮಧುನಾ ತಿಗ್ಮಾಂಶುರಸ್ತಂ ಗತೋ
ಗೋವಿಂದಸ್ಯ ಮನೋರಥೇನ ಚ ಸಮಂ ಪ್ರಾಪ್ತಂ ತಮಃ ಸಾಂದ್ರತಾಂ .

ಕೋಕಾನಾಂ ಕರುಣಸ್ವನೇನ ಸದೃಶೀ ದೀರ್ಘಾ ಮದಭ್ಯರ್ಥನಾ
ತನ್ಮುಗ್ಧೇ ವಿಫಲಂ ವಿಲಂಬನಮಸೌ ರಮ್ಯೋಽಭಿಸಾರಕ್ಷಣಃ .. 37..
ಶ್ಲೋಕಃ ..ಆಶ್ಲೇಷಾದನು ಚುಂಬನಾದನು ನಖೋಲ್ಲೇಖಾದನು ಸ್ವಾಂತಜ-

ಪ್ರೋದ್ಬೋಧಾದನು ಸಂಭ್ರಮಾದನು ರತಾರಂಭಾದನು ಪ್ರೀತಯೋಃ .
ಅನ್ಯಾರ್ಥಂ ಗತಯೋರ್ಭ್ರಮಾನ್ಮಿಲಿತಯೋಃ ಸಂಭಾಷಣೈರ್ಜಾನತೋ-
ರ್ದಂಪತ್ಯೋರಿಹ ಕೋ ನ ಕೋ ನ ತಮಸಿ ವ್ರೀಡಾವಿಮಿಶ್ರೋ ರಸಃ .. 38..
ಶ್ಲೋಕಃ ..ಸಭಯಚಕಿತಂ ವಿನ್ಯಸ್ಯಂತೀಂ ದೃಶೌ ತಿಮಿರೇ ಪಥಿ
ಪ್ರತಿತರು ಮುಹುಃ ಸ್ಥಿತ್ವಾ ಮಂದಂ ಪದಾನಿ ವಿತನ್ವತೀಂ .

ಕಥಮಪಿ ರಹಃ ಪ್ರಾಪ್ತಾಮಂಗೈರನಂಗತರಂಗಿಭಿಃ
ಸುಮುಖಿ ಸುಭಗಃ ಪಶ್ಯನ್ಸ ತ್ವಾಮುಪೈತು ಕೃತಾರ್ಥತಾಂ .. 39..

ಶ್ಲೋಕಃ .. ರಾಧಾಮುಗ್ದ್ಧಮುಖಾರವಿಂದಮಧುಪಸ್ತ್ರೈಲೋಕ್ಯಮೌಲಿಸ್ಥಲೀ
ನೇಪಥ್ಯೋಚಿತನೀಲರತ್ನಮವನೀಭಾರಾವತಾರಕ್ಷಮಃ .
ಸ್ವಚ್ಛಂದಂ ವ್ರಜಸುಂದರೀಜನಮನಸ್ತೋಷಪ್ರದೋಷಶ್ಚಿರಂ
ಕಂಸಧ್ವಂಸನಧೂಮಕೇತುರವತು ತ್ವಾಂ ದೇವಕೀನಂದನಃ .. 40..
..ಇತಿ ಶ್ರೀಗೀತಗೋವಿಂದೇಽಭಿಸಾರಿಕವರ್ಣನೇ ಸಾಕಾಂಕ್ಷಪುಂಡರೀಕಾಕ್ಷೋ ನಾಮ
ಪಂಚಮಃ ಸರ್ಗಃ ..

..ಷಷ್ಠಃ ಸರ್ಗಃ ..

.. ಕುಂಠವೈಕುಂಠಃ ..
ಶ್ಲೋಕಃ ..ಅಥ ತಾಂ ಗಂತುಮಶಕ್ತಾಂ ಚಿರಮನುರಕ್ತಾಂ ಲತಾಗೃಹೇ ದೃಷ್ಟ್ವಾ .

ತಚ್ಚರಿತಂ ಗೋವಿಂದೇ ಮನಸಿಜಮಂದೇ ಸಖೀ ಪ್ರಾಹ .. 41..

.. ಗೀತಂ 12 ..

(ಅಥ ದ್ವಾದಶಃ ಪ್ರಬಂಧ್O ಗುಣಕರೀರಾಗೇಣ ರೂಪಕತಾಲೇ ಗೀಯತೇ)
ಪಶ್ಯತಿ ದಿಶಿ ದಿಶಿ ರಹಸಿ ಭವಂತಂ .

ತದಧರಮಧುರಮಧೂನಿ ಪಿಬಂತಂ .. var - ತ್ವದಧರ
ನಾಥ ಹರೇ (ಜಯ ನಾಥ ಹರೇ)ಸೀದತಿ ರಾಧಾ ವಾಸಗೃಹೇ .. 1..
ತ್ವದಭಿಸರಣರಭಸೇನ ವಲಂತೀ .
ಪತತಿ ಪದಾನಿ ಕಿಯಂತಿ ಚಲಂತೀ .. 2..ನಾಥ ಹರೇ
ವಿಹಿತವಿಶದಬಿಸಕಿಸಲಯವಲಯಾ .

ಜೀವತಿ ಪರಮಿಹ ತವ ರತಿಕಲಯಾ .. 3..ನಾಥ ಹರೇ
ಮುಹುರವಲೋಕಿತಮಂಡನಲೀಲಾ .

ಮಧುರಿಪುರಹಮಿತಿ ಭಾವನಶೀಲಾ .. 4..ನಾಥ ಹರೇ
ತ್ವರಿತಮುಪೈತಿ ನ ಕಥಮಭಿಸಾರಂ .

ಹರಿರಿತಿ ವದತಿ ಸಖೀಮನುವಾರಂ .. 5..ನಾಥ ಹರೇ
ಶ್ಲಿಷ್ಯತಿ ಚುಂಬತಿ ಜಲಧರಕಲ್ಪಂ .

ಹರಿರುಪಗತ ಇತಿ ತಿಮಿರಮನಲ್ಪಂ .. 6..ನಾಥ ಹರೇ
ಭವತಿ ವಿಲಂಬಿನಿ ವಿಗಲಿತಲಜ್ಜಾ .
ವಿಲಪತಿ ರೋದಿತಿ ವಾಸಕಸಜ್ಜಾ .. 7..ನಾಥ ಹರೇ
ಶ್ರೀಜಯದೇವಕವೇರಿದಮುದಿತಂ .

ರಸಿಕಜನಂ ತನುತಾಮತಿಮುದಿತಂ .. 8..ನಾಥ ಹರೇ
ಶ್ಲೋಕಃ ..ವಿಪುಲಪುಲಕಪಾಲಿಃ ಸ್ಫೀತಸೀತ್ಕಾರಮಂತ-
ರ್ಜನಿತಜಡಿಮಕಾಕುವ್ಯಾಕುಲಂ ವ್ಯಾಹರಂತೀ .
ತವ ಕಿತವ ವಿಧಾಯಾಮಂದಕಂದರ್ಪಚಿಂತಾಂ var - ವಿಧತ್ತೇ ಮಂದ
ರಸಜಲಧಿನಿಮಗ್ನಾ ಧ್ಯಾನಲಗ್ನಾ ಮೃಗಾಕ್ಷೀ .. 42..
ಶ್ಲೋಕಃ ..ಅಂಗೇಷ್ವಾಭರಣಂ ಕರೋತಿ ಬಹುಶಃ ಪತ್ರೇಽಪಿ ಸಂಚಾರಿಣಿ
ಪ್ರಾಪ್ತಂ ತ್ವಾಂ ಪರಿಶಂಕತೇ ವಿತನುತೇ ಶಯ್ಯಾಂ ಚಿರಂ ಧ್ಯಾಯತಿ .

ಇತ್ಯಾಕಲ್ಪವಿಕಲ್ಪತಲ್ಪರಚನಾಸಂಕಲ್ಪಲೀಲಾಶತ-
ವ್ಯಾಸಕ್ತಾಪಿ ವಿನಾ ತ್ವಯಾ ವರತನುರ್ನೈಷಾ ನಿಶಾಂ ನೇಷ್ಯತಿ .. 43..

ಶ್ಲೋಕಃ .. ಕಿಂ ವಿಶ್ರಾಮ್ಯಸಿ ಕೃಷ್ಣಭೋಗಿಭವನೇ ಭಾಂಡೀರಭೂಮೀರುಹಿ
ಭ್ರಾತರ್ಯಾಹಿ ನ ದೃಷ್ಟಿಗೋಚರಮಿತಃ ಸಾನಂದನಂದಾಸ್ಪದಂ .

ರಾಧಾಯಾ ವಚನಂ ತದಧ್ವಗಮುಖಾನ್ನಂದಾಂತಿಕೇ ಗೋಪತೋ
ಗೋವಿಂದಸ್ಯ ಜಯಂತಿ ಸಾಯಮತಿಥಿಪ್ರಾಶಸ್ತ್ಯಗರ್ಭಾ ಗಿರಃ .. 44 ..

.. ಇತಿ ಗೀತಗೋವಿಂದೇ ವಾಸಕಸಜ್ಜಾವರ್ಣನೇ ಕುಂಠವೈಕುಂಠೋ ನಾಮ ಷಷ್ಟಃ
ಸರ್ಗಃ ..

.. ಸಪ್ತಮಃ ಸರ್ಗಃ ..

..ನಾಗರನಾರಾಯಣಃ ..
ಶ್ಲೋಕಃ ..ಅತ್ರಾಂತರೇ ಚ ಕುಲಟಾಕುಲವರ್ತ್ಮಪಾತ-
ಸಂಜಾತಪಾತಕ ಇವ ಸ್ಫುಟಲಾಂಛನಶ್ರೀಃ .
ವೃಂದಾವನಾಂತರಮದೀಪಯದಂಶುಜಾಲೈ-
ರ್ದಿಕ್ಸುಂದರೀವದನಚಂದನಬಿಂದುರಿಂದುಃ .. 45..
ಶ್ಲೋಕಃ ..ಪ್ರಸರತಿ ಶಶಧರಬಿಂಬೇ ವಿಹಿತವಿಲಂಬೇ ಚ ಮಾಧವೇ ವಿಧುರಾ .

ವಿರಚಿತವಿವಿಧವಿಲಾಪಂ ಸಾ ಪರಿತಾಪಂ ಚಕಾರೋಚ್ಚೈಃ .. 46..

.. ಗೀತಂ 13 ..

(ಅಥ ತ್ರಯೋದಶಃ ಪ್ರಬಂಧೋ ಗೌಡಮಾಲವರಾಗೇಣ ಪ್ರತಿಮಂಠತಾಲೇ
ಗೀಯತೇ)
ಕಥಿತಸಮಯೇಽಪಿ ಹರಿರಹಹ ನಯಯೌ ವನಂ .

ಮಮವಿಫಲಮಿದಮಮಲರೂಪಮಪಿಯೌವನಂ ..

ಯಾಮಿ ಹೇ ಕಮಿಹ ಶರಣಂ ಸಖೀಜನವಚನವಂಚಿತಾ .. 1..

ಯದನುಗಮನಾಯ ನಿಶಿ ಗಹನಮಪಿ ಶೀಲಿತಂ .

ತೇನ ಮಮ ಹೃದಯಮಿದಮಸಮಶರಕೀಲಿತಂ .. 2..ಯಾಮಿ ಹೇ
ಮಮಮರಣಮೇವ ವರಮತಿವಿತಥಕೇತನಾ .

ಕಿಮಿಹ ವಿಷಹಾಮಿ ವಿರಹಾನಲಮಚೇತನಾ .. 3..ಯಾಮಿ ಹೇ
ಮಾಮಹಹ ವಿಧುರಯತಿಮಧುರಮಧುಯಾಮಿನೀ .
ಕಾಪಿ ಹರಿಮನುಭವತಿ ಕೃತಸುಕೃತಕಾಮಿನೀ .. 4..ಯಾಮಿ ಹೇ

ಅಹಹ ಕಲಯಾಮಿ ವಲಯಾದಿಮಣೀಭೂಷಣಂ .

ಹರಿವಿರಹದಹನವಹನೇನ ಬಹುದೂಷಣಂ .. 5..ಯಾಮಿ ಹೇ
ಕುಸುಮಸುಕುಮಾರತನುಮತನುಶರಲೀಲಯಾ .

ಸ್ರಗಪಿ ಹೃದಿ ಹಂತಿ ಮಾಮತಿವಿಷಮಶೀಲಯಾ .. 6..ಯಾಮಿ ಹೇ
ಅಹಮಿಹ ನಿವಸಾಮಿ ನ ಗಣಿತವನವೇತಸಾ .

ಸ್ಮರತಿ ಮಧುಸೂದನೋ ಮಾಮಪಿ ನ ಚೇತಸಾ .. 7..ಯಾಮಿ ಹೇ
ಹರಿಚರಣಶರಣಜಯದೇವಕವಿಭಾರತೀ .
ವಸತು ಹೃದಿ ಯುವತಿರಿವ ಕೋಮಲಕಲಾವತೀ .. 8..ಯಾಮಿ ಹೇ
ಶ್ಲೋಕಃ .. ತತ್ಕಿಂ ಕಾಮಪಿ ಕಾಮಿನೀಮಭಿಸೃತಃ ಕಿಂ ವಾ ಕಲಾಕೇಲಿಭಿ-

ರ್ಬದ್ಧೋ ಬಂಧುಭಿರಂಧಕಾರಿಣಿ ವನೋಪಾಂತೇ ಕಿಮು ಭ್ರಾಮ್ಯತಿ .

ಕಾಂತಃ ಕ್ಲಾಂತಮನಾ ಮನಾಗಪಿ ಪಥಿ ಪ್ರಸ್ಥಾತುಮೇವಾಕ್ಷಮಃ
ಸಂಕೇತೀಕೃತಮಂಜುವಂಜುಲಲತಾಕುಂಜೇಽಪಿಯನ್ನಾಗತಃ .. 47..
ಶ್ಲೋಕಃ ..ಅಥಾಗತಂ ಮಾಧವಮಂತರೇಣ
ಸಖೀಮಿಯಂ ವೀಕ್ಷ್ಯ ವಿಷಾದಮೂಕಾಂ .

ವಿಶಂಕಮನಾ ರಮಿತಂ ಕಯಾಪಿ
ಜನಾರ್ದನಂ ದೃಷ್ಟವದೇತದಾಹ .. 48..

.. ಗೀತಂ 14 ..

(ಅಥ ಚತುರ್ದಶಪ್ರಬಂಧೋ ವಸಂತರಾಗೇಣ ಏಕತಾಲೀತಾಲೇ ಗೀಯತೇ)
ಸ್ಮರಸಮರೋಚಿತವಿರಚಿತವೇಶಾ .

ಗಲಿತಕುಸುಮದರವಿಲುಲಿತಕೇಶಾ ..

ಕಾಪಿ ಮಧುರಿಪುಣಾ ವಿಲಸತಿಯುವತಿರಧಿಕಗುಣಾ .. 1..

ಹರಿಪರಿರಂಭಣವಲಿತವಿಕಾರಾ .

ಕುಚಕಲಶೋಪರಿ ತರಲಿತಹಾರಾ .. 2.. ಕಾಪಿ ಮಧುರಿಪುಣಾ
ವಿಚಲದಲಕಲಲಿತಾನನಚಂದ್ರಾ .
ತದಧರಪಾನರಭಸಕೃತತಂದ್ರಾ .. 3.. ಕಾಪಿ ಮಧುರಿಪುಣಾ
ಚಂಚಲಕುಂಡಲದಲಿತಕಪೋಲಾ .

ಮುಖರಿತರಶನಜಘನಗತಿಲೋಲಾ .. 4.. ಕಾಪಿ ಮಧುರಿಪುಣಾ
ದಯಿತವಿಲೋಕಿತಲಜ್ಜಿತಹಸಿತಾ .

ಬಹುವಿಧಕೂಜಿತರತಿರಸರಸಿತಾ .. 5.. ಕಾಪಿ ಮಧುರಿಪುಣಾ
ವಿಪುಲಪುಲಕಪೃಥುವೇಪಥುಭಂಗಾ .

ಶ್ವಸಿತನಿಮೀಲಿತವಿಕಸದನಂಗಾ .. 6.. ಕಾಪಿ ಮಧುರಿಪುಣಾ

ಶ್ರಮಜಲಕಣಭರಸುಭಗಶರೀರಾ .

ಪರಿಪತಿತೋರಸಿ ರತಿರಣಧೀರಾ .. 7.. ಕಾಪಿ ಮಧುರಿಪುಣಾ
ಶ್ರೀಜಯದೇವಭಣಿತಹರಿರಮಿತಂ .

ಕಲಿಕಲುಷಂ ಜನಯತು ಪರಿಶಮಿತಂ .. 8.. ಕಾಪಿ ಮಧುರಿಪುಣಾ
ಶ್ಲೋಕಃ ..ವಿರಹಪಾಂಡುಮುರಾರಿಮುಖಾಂಬುಜ-

ದ್ಯುತಿರಿಯಂ ತಿರಯನ್ನಪಿ ವೇದನಾಂ . var ಚೇತನಾಂ
ವಿಧುರತೀವ ತನೋತಿ ಮನೋಭುವಃ
ಸುಹೃದಯೇ ಹೃದಯೇ ಮದನವ್ಯಥಾಂ .. 49..

.. ಗೀತಂ 15 ..

(ಅಥ ಪಂಚ್ದಶಪ್ರಬಂಧೋ ಗುರ್ಜರೀರಾಗೇಣ ಏಕತಾಲೀತಾಲೇ ಗೀಯತೇ)
ಸಮುದಿತಮದನೇ ರಮಣೀವದನೇ ಚುಂಬನವಲಿತಾಧರೇ .
ಮೃಗಮದತಿಲಕಂ ಲಿಖತಿ ಸಪುಲಕಂ ಮೃಗಮಿವ ರಜನೀಕರೇ ..
ರಮತೇಯಮುನಾಪುಲಿನವನೇ ವಿಜಯೀ ಮುರಾರಿರಧುನಾ .. 1..

ಘನಚಯರುಚಿರೇ ರಚಯತಿ ಚಿಕುರೇ ತರಲಿತತರುಣಾನನೇ .
ಕುರಬಕಕುಸುಮಂ ಚಪಲಾಸುಷಮಂ ರತಿಪತಿಮೃಗಕಾನನೇ .. 2.. ರಮತೇ
ಘಟಯತಿ ಸುಘನೇ ಕುಚಯುಗಗಗನೇ ಮೃಗಮದರುಚಿರೂಷಿತೇ .
ಮಣಿಸರಮಮಲಂ ತಾರಕಪಟಲಂ ನಖಪದಶಶಿಭೂಷಿತೇ .. 3.. ರಮತೇ
ಜಿತಬಿಸಶಕಲೇ ಮೃದುಭುಜಯುಗಲೇ ಕರತಲನಲಿನೀದಲೇ .
ಮರಕತವಲಯಂಮಧುಕರನಿಚಯಂ ವಿತರತಿ ಹಿಮಶೀತಲೇ .. 4.. ರಮತೇ
ರತಿಗೃಹಜಘನೇ ವಿಪುಲಾಪಘನೇ ಮನಸಿಜಕನಕಾಸನೇ .
ಮಣಿಮಯರಸನಂ ತೋರಣಹಸನಂ ವಿಕಿರತಿ ಕೃತವಾಸನೇ .. 5.. ರಮತೇ
ಚರಣಕಿಸಲಯೇ ಕಮಲಾನಿಲಯೇ ನಖಮಣಿಗಣಪೂಜಿತೇ .
ಬಹಿರಪವರಣಂಯಾವಕಭರಣಂ ಜನಯತಿ ಹೃದಿಯೋಜಿತೇ .. 6.. ರಮತೇ
ರಮಯತಿ ಸುದೃಶಂ ಕಾಮಪಿ ಸುಭೃಶಂ ಖಲಹಲಧರಸೋದರೇ .
ಕಿಮಫಲಮವಸಂ ಚಿರಮಿಹ ವಿರಸಂ ವದ ಸಖಿ ವಿಟಪೋದರೇ .. 7.. ರಮತೇ
ಇಹ ರಸಭಣನೇ ಕೃತಹರಿಗುಣನೇ ಮಧುರಿಪುಪದಸೇವಕೇ .
ಕಲಿಯುಗಚರಿತಂ ನ ವಸತು ದುರಿತಂ ಕವಿನೃಪಜಯದೇವಕೇ .. 8.. ರಮತೇ
ಶ್ಲೋಕಃ ..ನಾಯಾತಃ ಸಖಿ ನಿರ್ದಯೋಯದಿ ಶಠಸ್ತ್ವಂ ದೂತಿ ಕಿಂ ದೂಯಸೇ
ಸ್ವಚ್ಛಂದಂ ಬಹುವಲ್ಲಭಃ ಸ ರಮತೇ ಕಿಂ ತತ್ರ ತೇ ದೂಷಣಂ .

ಪಶ್ಯಾದ್ಯ ಪ್ರಿಯಸಂಗಮಾಯ ದಯಿತಸ್ಯಾಕೃಷ್ಯಮಾಣಂ ಗುಣೈ-
ರುತ್ಕಂಠಾರ್ತಿಭರಾದಿವ ಸ್ಫುಟದಿದಂ ಚೇತಃ ಸ್ವಯಂಯಾಸ್ಯತಿ .. 50..

.. ಗೀತಂ 16 ..

(ಅಥ ಷೋಡಶಪ್ರಬಂದೋ ದೇಶಾಂಕರಾಗೇಣ ರೂಪಕತಾಲೇ ಗೀಯತೇ)
ಅನಿಲತರಲಕುವಲಯನಯನೇನ .

ತಪತಿ ನ ಸಾ ಕಿಸಲಯಶಯನೇನ ..

ಸಖಿಯಾ ರಮಿತಾ ವನಮಾಲಿನಾ .. 1..

ವಿಕಸಿತಸರಸಿಜಲಲಿತಮುಖೇನ .

ಸ್ಫುಟತಿ ನ ಸಾ ಮನಸಿಜವಿಶಿಖೇನ .. 2..ಸಖಿಯಾ
ಅಮೃತಮಧುರಮೃದುತರವಚನೇನ .

ಜ್ವಲತಿ ನ ಸಾ ಮಲಯಜಪವನೇನ .. 3..ಸಖಿಯಾ
ಸ್ಥಲಜಲರುಹರುಚಿಕರಚರಣೇನ .

ಲುಠತಿ ನ ಸಾ ಹಿಮಕರಕಿರಣೇನ .. 4..ಸಖಿಯಾ
ಸಜಲಜಲದಸಮುದಯರುಚಿರೇಣ .

ದಲತಿ ನ ಸಾ ಹೃದಿ ವಿಹರಭರೇಣ .. 5.. ಸಖಿಯಾ var - ಚಿರವಿರಹೇಣ
ಕನಕನಿಕಷರುಚಿಶುಚಿವಸನೇನ .

ಶ್ವಸಿತಿ ನ ಸಾ ಪರಿಜನಹಸನೇನ .. 6..ಸಖಿಯಾ
ಸಕಲಭುವನಜನವರತರುಣೇನ .

ವಹತಿ ನ ಸಾ ರುಜಮತಿಕರುಣೇನ .. 7..ಸಖಿಯಾ
ಶ್ರೀಜಯದೇವಭಣಿತವಚನೇನ .

ಪ್ರವಿಶತು ಹರಿರಪಿ ಹೃದಯಮನೇನ .. 8..ಸಖಿಯಾ
ಶ್ಲೋಕಃ ..ಮನೋಭವಾನಂದನ ಚಂದನಾನಿಲ
ಪ್ರಸೀದ ರೇ ದಕ್ಷಿಣ ಮುಂಚ ವಾಮತಾಂ .

ಕ್ಷಣಂ ಜಗತ್ಪ್ರಾಣ ವಿಧಾಯಮಾಧವಂ
ಪುರೋ ಮಮ ಪ್ರಾಣಹರೋ ಭವಿಷ್ಯಸಿ .. 51..

ಶ್ಲೋಕಃ .. ರಿಪುರಿವ ಸಖೀಸಂವಾಸೋಽಯಂ ಶಿಖೀವ ಹಿಮಾನಿಲೋ
ವಿಷಮಿವ ಸುಧಾರಶ್ಮಿರ್ಯಸ್ಮಿಂದುನೋತಿ ಮನೋಗತೇ .
ಹೃದಯಮದಯೇ ತಸ್ಮಿನ್ನೇವಂ ಪುನರ್ವಲತೇ ಬಲಾತ್
ಕುವಲಯದೃಶಾಂ ವಾಮಃ ಕಾಮೋ ನಿಕಾಮನಿರಂಕುಶಃ .. 52..
ಶ್ಲೋಕಃ ..ಬಾಧಾಂ ವಿಧೇಹಿ ಮಲಯಾನಿಲ ಪಂಚಬಾಣ
ಪ್ರಾಣಾನ್ಗೃಹಾಣ ನ ಗೃಹಂ ಪುನರಾಶ್ರಯಿಷ್ಯೇ .
ಕಿಂ ತೇ ಕೃತಾಂತಭಗಿನಿ ಕ್ಷಮಯಾ ತರಂಗೈ-
ರಂಗಾನಿ ಸಿಂಚ ಮಮ ಶಾಮ್ಯತು ದೇಹದಾಹಃ .. 53..

ಶ್ಲೋಕಃ ..ಪ್ರಾತರ್ನೀಲನಿಚೋಲಮಚ್ಯುತಮುರಸ್ಸಂವೀತಪೀತಾಂಬರಂ
ರಾಧಾಯಾಶ್ಚಕಿತಂ ವಿಲೋಕ್ಯ ಹಸತಿ ಸ್ವೈರಂ ಸಖೀಮಂಡಲೇ .
ವ್ರೀಲಾಚಂಚಲಮಂಚಲಂ ನಯನಯೋರಾಧಾಯ ರಾಧಾನನೇ
ಗೂಢಂ ಸ್ಮೇರಮುಖೋಽಯಮಸ್ತು ಜಗದಾನಂದಾಯ ನಂದಾತ್ಮಜಃ .. 54..
..ಇತಿ ಗೀತಗೋವಿಂದೇವಿಪ್ರಲಬ್ಧಾವರ್ಣನೇ ನಾಗನಾರಾಯಣೋ ನಾಮಸಪ್ತಮಃ
ಸರ್ಗಃ ..

..ಅಷ್ಟಮಃ ಸರ್ಗಃ ..

..ವಿಲಕ್ಷ್ಯಲಕ್ಷ್ಮೀಪತಿಃ ..

ಶ್ಲೋಕಃ ..ಅಥ ಕಥಮಪಿಯಾಮಿನೀಂ ವಿನೀಯ
ಸ್ಮರಶರಜರ್ಜರಿತಾಪಿ ಸಾ ಪ್ರಭಾತೇ .
ಅನುನಯವಚನಂ ವದಂತಮಗ್ರೇ
ಪ್ರಣತಮಪಿ ಪ್ರಿಯಮಾಹ ಸಾಭ್ಯಸೂಯಂ .. 55..

.. ಗೀತಂ 17 ..

(ಅಥ ಸಪ್ತದಶಪ್ರಬಂಧೋ ಭೈರ್ವರಾಗೇಣಯತಿತಾಲೇ ಗೀಯತೇ)
ರಜನಿಜನಿತಗುರುಜಾಗರರಾಗಕಷಾಯಿತಮಲಸನಿವೇಶಂ .

ವಹತಿ ನಯನಮನುರಾಗಮಿವ ಸ್ಫುಟಮುದಿತರಸಾಭಿನಿವೇಶಂ ..

ಹರಿಹರಿಯಾಹಿಮಾಧವಯಾಹಿ ಕೇಶವ ಮಾ ವದ ಕೈತವವಾದಂ
ತಾಮನುಸರ ಸರಸೀರುಹಲೋಚನಯಾ ತವ ಹರತಿ ವಿಷಾದಂ .. 1..

ಕಜ್ಜಲಮಲಿನವಿಲೋಚನಚುಂಬನವಿರಚಿತನೀಲಿಮರೂಪಂ .

ದಶನವಸನಮರುಣಂ ತವ ಕೃಷ್ಣ ತನೋತಿ ತನೋರನುರೂಪಂ .. 2.. ಯಾಹಿ
ಮಾಧವ
ವಪುರನುಹರತಿ ತವ ಸ್ಮರಸಂಗರಖರನಖರಕ್ಷತರೇಖಂ .

ಮರಕತಶಕಲಕಲಿತಕಲಧೌತಲಿಪಿರೇವ ರತಿಜಯಲೇಖಂ .. 3..ಯಾಹಿಮಾಧವ
ಚರಣಕಮಲಗಲದಲಕ್ತಕಸಿಕ್ತಮಿದಂ ತವ ಹೃದಯಮುದಾರಂ .

ದರ್ಶಯತೀವ ಬಹಿರ್ಮದನದ್ರುಮನವಕಿಸಲಯಪರಿವಾರಂ .. 4.. ಯಾಹಿ
ಮಾಧವ
ದಶನಪದಂ ಭವದಧರಗತಂ ಮಮ ಜನಯತಿ ಚೇತಸಿ ಖೇದಂ .

ಕಥಯತಿ ಕಥಮಧುನಾಪಿ ಮಯಾ ಸಹ ತವ ವಪುರೇತದಭೇದಂ .. 5..ಯಾಹಿ
ಮಾಧವ
ಬಹಿರಿವ ಮಲಿನತರಂ ತವ ಕೃಷ್ಣ ಮನೋಽಪಿ ಭವಿಷ್ಯತಿ ನೂನಂ .

ಕಥಮಥ ವಂಚಯಸೇ ಜನಮನುಗತಮಸಮಶರಜ್ವರದೂನಂ .. 6.. ಯಾಹಿ
ಮಾಧವ
ಭ್ರಮತಿ ಭವಾನಬಲಾಕವಲಾಯ ವನೇಷು ಕಿಮತ್ರ ವಿಚಿತ್ರಂ .

ಪ್ರಥಯತಿ ಪೂತನಿಕೈವ ವಧೂವಧನಿರ್ದಯಬಾಲಚರಿತ್ರಂ .. 7..ಯಾಹಿಮಾಧವ
ಶ್ರೀಜಯದೇವಭಣಿತರತಿವಂಚಿತಖಂಡಿತಯುವತಿವಿಲಾಪಂ .

ಶೃಣುತ ಸುಧಾಮಧುರಂ ವಿಬುಧಾ ವಿಬುಧಾಲಯತೋಽಪಿ ದುರಾಪಂ .. 8..ಯಾಹಿ
ಮಾಧವ
ಶ್ಲೋಕಃ .. ತದೇವಂ ಪಶ್ಯಂತ್ಯಾಃ ಪ್ರಸರದನುರಾಗಂ ಬಹಿರಿವ (ತವೇದಂ)
ಪ್ರಿಯಾಪಾದಾಲಕ್ತಚ್ಛುರಿತಮರುಣಚ್ಛಾಯಹೃದಯಂ .

ಮಮಾದ್ಯ ಪ್ರಖ್ಯಾತಪ್ರಣಯಭರಭಂಗೇನ ಕಿತವ
ತ್ವದಾಲೋಕಃ ಶೋಕಾದಪಿ ಕಿಮಪಿ ಲಜ್ಜಾಂ ಜನಯತಿ .. 56..

ಶ್ಲೋಕಃ ..ಅಂತರ್ಮೋಹನಮೌಲಿಘೂರ್ಣನಚಲನ್ಮಂದಾರವಿಸ್ರಂಸನಃ
ಸ್ತಬ್ಧಾಕರ್ಷಣಲೋಚನೋತ್ಸವಮಹಾಮಂತ್ರಃ ಕುರಂಗೀದೃಶಾಂ .

ದೃಪ್ಯದ್ದಾನವದೂಯಮಾನದಿವಿಷದ್ದೂರ್ವಾರದುರ್ವೇದನಾ-
ದ್ಧ್ವಂಸಃ ಕಂಸರಿಪೋಃ ಪ್ರರೋಪಯತು ವಃ ಶ್ರೇಯಾಂಸಿ ವಂಶೀರವಃ .. 57..
ಇತಿ ಗೀತಗೋವಿಂದೇ ಖಂಡಿತಾವರ್ಣನೇ ವಿಲಕ್ಷ್ಯಲಕ್ಷ್ಮೀಪತಿರ್ನಾಮ ಅಷ್ಠಮಃ
ಸರ್ಗಃ ..

..ನವಮಃ ಸರ್ಗಃ ..

..ಮಂದಮುಕುಂದಃ ..
ತಾಮಥಮನ್ಮಥಖಿನ್ನಾಂ
ರತಿರಸಭಿನ್ನಾಂ ವಿಷಾದಸಂಪನ್ನಾಂ .

ಗೀತಿಃ ..ಅಥ ತಾಂ ಮನ್ಮಥಖಿನ್ನಾಂ ರತಿರಸಭಿನ್ನಾಂ ವಿವಾದಸಂಪನ್ನಾಂ
ಅನುಚಿಂತಿತಹರಿಚರಿತಾಂ
ಕಲಹಾಂತರಿತಾಮುವಾಚ ಸಖೀ .. 58..

.. ಗೀತಂ 18 ..

(ಅಥ ಅಷ್ಟಾದಶಪ್ರಬಂಧೋ ಗುರ್ಜರೀರಾಗೇಣಯತಿತಾಲೇ ಗೀಯತೇ)
ಹರಿರಭಿಸರತಿ ವಹತಿ ಮಧುಪವನೇ .
ಕಿಮಪರಮಧಿಕಸುಖಂ ಸಖಿ ಭುವನೇ ..
ಮಾಧವೇ ಮಾ ಕುರು ಮಾನಿನಿ ಮಾನಮಯೇ .. 1..

ತಾಲಫಲಾದಪಿ ಗುರುಮತಿಸರಸಂ .

ಕಿಂ ವಿಫಲೀಕುರುಷೇ ಕುಚಕಲಶಂ .. 2..ಮಾಧವೇ
ಕತಿ ನ ಕಥಿತಮಿದಮನುಪದಮಚಿರಂ .

ಮಾ ಪರಿಹರ ಹರಿಮತಿಶಯರುಚಿರಂ .. 3..ಮಾಧವೇ
ಕಿಮಿತಿ ವಿಷೀದಸಿ ರೋದಿಷಿ ವಿಕಲಾ .

ವಿಹಸತಿಯುವತಿಸಭಾ ತವ ಸಕಲಾ .. 4..ಮಾಧವೇ
ಮೃದುನಲಿನೀದಲಶೀತಲಶಯನೇ .
ಹರಿಮವಲೋಕಯ ಸಫಲಯ ನಯನೇ .. 5..ಮಾಧವೇ
ಜನಯಸಿಮನಸಿ ಕಿಮಿತಿ ಗುರುಖೇದಂ .

ಶೃಣು ಮಮ ವಚನಮನೀಹಿತಭೇದಂ .. 6..ಮಾಧವೇ
ಹರಿರುಪಯಾತು ವದತು ಬಹುಮಧುರಂ .

ಕಿಮಿತಿ ಕರೋಷಿ ಹೃದಯಮತಿವಿಧುರಂ .. 7..ಮಾಧವೇ
ಶ್ರೀಜಯದೇವಭಣಿತಮತಿಲಲಿತಂ .

ಸುಖಯತು ರಸಿಕಜನಂ ಹರಿಚರಿತಂ .. 8..ಮಾಧವೇ
ಶ್ಲೋಕಃ ..ಸ್ನಿಗ್ಧೇ ಯತ್ಪರುಷಾಸಿಯತ್ಪ್ರಣಮತಿ ಸ್ತಬ್ಧಾಸಿ ಯದ್ರಾಗಿಣಿ
ದ್ವೇಷಸ್ಥಾಸಿ ಯದುನ್ಮುಖೇ ವಿಮುಖತಾಂ ಯಾತಾಸಿ ತಸ್ಮಿನ್ಪ್ರಿಯೇ .
ತದ್ಯುಕ್ತಂ ವಿಪರೀತಕಾರಿಣಿ ತವ ಶ್ರೀಖಂಡಚರ್ಚಾ ವಿಷಂ var - ಯುಕ್ತಂ ತದ್
ಶೀತಾಂಶುಸ್ತಪನೋ ಹಿಮಂ ಹುತವಹಃ ಕ್ರೀಡಾಮುದೋ ಯಾತನಾಃ .. 59..
ಶ್ಲೋಕಃ ..ಸಾಂದ್ರಾನಂದಪುರಂದರಾದಿದಿವಿಷದ್ವೃಂದೈರಮಂದಾದರಾ-
ದಾನಮ್ರೈರ್ಮಕುಟೇಂದ್ರನೀಲಮಣಿಭಿಃ ಸಂದರ್ಶಿತೇಂದಿಂದಿರಂ .

ಸ್ವಚ್ಛಂದಂ ಮಕರಂದಸುಂದರಗಲನ್ಮಂದಾಕಿನೀಮೇದುರಂ
ಶ್ರೀಗೋವಿಂದಪದಾರವಿಂದಮಶುಭಸ್ಕಂದಾಯ ವಂದಾಮಹೇ .. 60..
.. ಇತಿ ಗೀತಗೋವಿಂದೇ ಕಲಹಾಂತರಿತಾವರ್ಣನೇ ಮಂದಮುಕುಂದೋ ನಾಮ
ನವಮಃ ಸರ್ಗಃ ..

..ದಶಮಃ ಸರ್ಗಃ ..

..ಚತುರಚತುರ್ಭುಜಃ ..
ಶ್ಲೋಕಃ ..ಅತ್ರಾಂತರೇ ಮಸೃಣರೋಷವಶಾಮಸೀಮ-

ನಿಃಶ್ವಾಸನಿಃಸಹಮುಖೀಂ ಸುಮುಖೀಮುಪೇತ್ಯ . var - ಸಮುಪೇತ್ಯ ರಾಧಾಂ
ಸವ್ರೀಡಮೀಕ್ಷಿತಸಖೀವದನಾಂ ದಿನಾಂತೇ
ಸಾನಂದಗದ್ಗದಪದಂ ಹರಿರಿತ್ಯುವಾಚ .. 61.. var - ವಿದಂ

.. ಗೀತಂ 19 ..

(ಅಥ ಏಕೋನವಿಂಶಃ ಪ್ರಬಂಧೋ ದೇಶವರಾಡೀರಾಗೇಣ ಆಡ್ವತಾಲೇ ಗೀಯತೇ)
ವದಸಿಯದಿ ಕಿಂಚಿದಪಿ ದಂತರುಚಿಕೌಮುದೀ
ಹರತಿ ದರತಿಮಿರಮತಿಘೋರಂ .

ಸ್ಫುರದಧರಸೀಧವೇ ತವ ವದನಚಂದ್ರಮಾ
ರೋಚಯತಿ ಲೋಚನಚಕೋರಂ ..

ಪ್ರಿಯೇ ಚಾರುಶೀಲೇ ಮುಂಚ ಮಯಿಮಾನಮನಿದಾನಂ
ಸಪದಿ ಮದನಾನಲೋ ದಹತಿ ಮಮಮಾನಸಂ
ದೇಹಿ ಮುಖಕಮಲಮಧುಪಾನಂ .. 1..

ಸತ್ಯಮೇವಾಸಿಯದಿ ಸುದತಿ ಮಯಿ ಕೋಪಿನೀ
ದೇಹಿ ಖರನಖರಶರಘಾತಂ .

ಘಟಯಭುಜಬಂಧನಂ ಜನಯ ರದಖಂಡನಂ
ಯೇನ ವಾ ಭವತಿ ಸುಖಜಾತಂ .. 2..ಪ್ರಿಯೇ ಚಾರುಶೀಲೇ
ತ್ವಮಸಿ ಮಮ ಭೂಷಣಂ ತ್ವಮಸಿ ಮಮ ಜೀವನಂ
ತ್ವಮಸಿ ಮಮ ಭವಜಲಧಿರತ್ನಂ .

ಭವತು ಭವತೀಹ ಮಯಿ ಸತತಮನುರೋಧಿನೀ
ತತ್ರ ಮಮ ಹೃದಯಮತಿಯತ್ನಂ .. 3..ಪ್ರಿಯೇ ಚಾರುಶೀಲೇ
ನೀಲನಲಿನಾಭಮಪಿ ತನ್ವಿ ತವ ಲೋಚನಂ
ಧಾರಯತಿ ಕೋಕನದರೂಪಂ .

ಕುಸುಮಶರಬಾಣಭಾವೇನಯದಿ ರಂಜಯಸಿ
ಕೃಷ್ಣಮಿದಮೇತದನುರೂಪಂ .. 4..ಪ್ರಿಯೇ ಚಾರುಶೀಲೇ
ಸ್ಫುರತು ಕುಚಕುಂಭಯೋರುಪರಿ ಮಣಿಮಂಜರೀ
ರಂಜಯತು ತವ ಹೃದಯದೇಶಂ .

ರಸತು ರಶನಾಪಿ ತವ ಘನಜಘನಮಂಡಲೇ
ಘೋಷಯತು ಮನ್ಮಥನಿದೇಶಂ .. 5..ಪ್ರಿಯೇ ಚಾರುಶೀಲೇ
ಸ್ಥಲಕಮಲಗಂಜನಂ ಮಮ ಹೃದಯರಂಜನಂ
ಜನಿತರತಿರಂಗಪರಭಾಗಂ .

ಭಣಮಸೃಣವಾಣಿ ಕರವಾಣಿ ಪದಪಂಕಜಂ var - ಚರಣದ್ವಯಂ
ಸರಸಲಸದಲಕ್ತಕರಾಗಂ .. 6..ಪ್ರಿಯೇ ಚಾರುಶೀಲೇ
ಸ್ಮರಗರಲಖಂಡನಂ ಮಮ ಶಿರಸಿ ಮಂಡನಂ
ದೇಹಿ ಪದಪಲ್ಲವಮುದಾರಂ .

ಜ್ವಲತಿ ಮಯಿ ದಾರುಣೋ ಮದನಕದನಾರುಣೋ var - ನಾನಲೋ
ಹರತು ತದುಪಾಹಿತವಿಕಾರಂ .. 7..ಪ್ರಿಯೇ ಚಾರುಶೀಲೇ
ಇತಿ ಚಟುಲಚಾಟುಪಟುಚಾರು ಮುರವೈರಿಣೋ
ರಾಧಿಕಾಮಧಿ ವಚನಜಾತಂ .

ಜಯತಿ ಪದ್ಮಾವತೀರಮಣಜಯದೇವಕವಿ-

ಭಾರತೀಭಣಿತಮಿತಿಗೀತಂ .. 8..ಪ್ರಿಯೇ ಚಾರುಶೀಲೇ
ಶ್ಲೋಕಃ ..ಪರಿಹರ ಕೃತಾತಂಕೇ ಶಂಕಾಂ ತ್ವಯಾ ಸತತಂ ಘನ-
ಸ್ತನಜಘನಯಾಕ್ರಾಂತೇ ಸ್ವಾಂತೇ ಪರಾನವಕಾಶಿನಿ .

ವಿಶತಿ ವಿತನೋರನ್ಯೋ ಧನ್ಯೋ ನ ಕೋಽಪಿ ಮಮಾಂತರಂ
ಸ್ತನಭರಪರೀರಂಭಾರಂಭೇ ವಿಧೇಹಿ ವಿಧೇಯತಾಂ .. 62..

ಶ್ಲೋಕಃ ..ಮುಗ್ಧೇ ವಿಧೇಹಿ ಮಯಿ ನಿರ್ದಯದಂತದಂಶ-
ದೋರ್ವಲ್ಲಿಬಂಧನಿಬಿಡಸ್ತನಪೀಡನಾನಿ .

ಚಂಡಿ ತ್ವಮೇವ ಮುದಮಂಚ ನ ಪಂಚಬಾಣ-

ಚಂಡಾಲಕಾಂಡದಲನಾದಸವಃ ಪ್ರಯಾಂತು .. 63..
ಶ್ಲೋಕಃ ..ವ್ಯಥಯತಿ ವೃಥಾ ಮೌನಂ ತನ್ವಿ ಪ್ರಪಂಚಯ ಪಂಚಮಂ
ತರುಣಿ ಮಧುರಾಲಾಪೈಸ್ತಾಪಂ ವಿನೋದಯ ದೃಷ್ಟಿಭಿಃ .
ಸುಮುಖಿ ವಿಮುಖೀಭಾವಂ ತಾವದ್ವಿಮುಂಚ ನ ಮುಂಚ ಮಾಂ var - ವಂಚಯ
ಸ್ವಯಮತಿಶಯಸ್ನಿಗ್ಧೋ ಮುಗ್ಧೇ ಪ್ರಿಯೋಽಹಮುಪಸ್ಥಿತಃ .. 64..
ಶ್ಲೋಕಃ ..ಬಂಧೂಕದ್ಯುತಿಬಾಂಧವೋಽಯಮಧರಃ ಸ್ನಿಗ್ಧಾ ಮಧೂಕಚ್ಛವಿ-

ರ್ಗಂಡಶ್ಚಂಡಿ ಚಕಾಸ್ತಿ ನೀಲನಲಿನಶ್ರೀಮೋಚನಂ ಲೋಚನಂ .

ನಾಸಾಭ್ಯೇತಿ ತಿಲಪ್ರಸೂನಪದವೀಂ ಕುಂದಾಭದಾಂತಿ ಪ್ರಿಯೇ
ಪ್ರಾಯಸ್ತ್ವನ್ಮುಖಸೇವಯಾ ವಿಜಯತೇ ವಿಶ್ವಂ ಸ ಪುಷ್ಪಾಯುಧಃ .. 65..
ಶ್ಲೋಕಃ ..ದೃಶೌ ತವ ಮದಾಲಸೇ ವದನಮಿಂದುಸಂದೀಪಕಂ var - ಮತ್ಯಾನ್ವಿತಂ
ಗತಿರ್ಜನಮನೋರಮಾ ವಿಧುತರಂಭಮೂರುದ್ವಯಂ .

ರತಿಸ್ತವ ಕಲಾವತೀ ರುಚಿರಚಿತ್ರಲೇಖೇ ಭ್ರುವಾ-
ವಹೋ ವಿಬುಧಯೌವನಂ ವಹಸಿ ತನ್ವೀ ಪೃಥ್ವೀಗತಾ .. 66..

ಶ್ಲೋಕಃ ..ಶಶಿಮುಖಿತವಭಾತಿಭಂಗುರಭ್ರೂರ್ಯುವಜನಮೋಹನಕರಾಲಕಾಲಸರ್ಪೀ
.

ತದುದಿತವಿಷಭೇಷಜಂ ತ್ವಿಹೈಕಾ ತ್ವದಧರಶೀಥುಸುಧೈವ ಭಾಗ್ಯಭೋಗ್ಯಾ .. 67..
ಶ್ಲೋಕಃ ..ಪ್ರೀತಿಂ ವಸ್ತನುತಾಂ ಹರಿಃ ಕುವಲಯಾಪೀಡೇನ ಸಾರ್ಧಂ ರಣೇ var - ಸಾ
ಪ್ರೀತಿಂ ತನುತಾಂ
ರಾಧಾಪೀನಪಯೋಧರಸ್ಮರಣಕೃತ್ಕುಂಭೇನ ಸಂಭೇದವಾನ್ .

ಯತ್ರ ಸ್ವಿದ್ಯತಿ ಮೀಲತಿ ಕ್ಷಣಮಭೂತ್ಕ್ಷಿಪ್ತದ್ವಿಪೇಽಪಿ ಕ್ಷಣಾತ್
ಕಂಸಸ್ಯಾಥ ಬಲೇ ಜಿತಂ ಜಿತಮಿತಿ ವ್ಯಾಮೋಹಕೋಲಾಹಲಃ .. 68..
var -: last 2 lines

ಪತ್ರೇ ಬಿಭ್ಯತಿ ಮೀಲತಿ ಕ್ಷಣಮಪಿ ಕ್ಷಿಪ್ರಂ ತದಾಲೋಕನಾದ್-

ವ್ಯಾಮೋಹೇನ ಜಿತಂ ಜಿತಂ ಜಿತಮಿತಿ ವ್ಯಾಲೋಲಕೋಲಾಹಲಃ ..
.. ಇತಿ ಶ್ರೀಗೀತಗೋವಿಂದೇ ಮಾನಿನೀವರ್ಣನೇ ಚತುರಚತುರ್ಭುಜೋ ನಾಮ
ದಶಮಃ ಸರ್ಗಃ ..

..ಏಕಾದಶಃ ಸರ್ಗಃ ..

..ಸಾನಂದದಾಮೋದರಃ ..
ಸುಚಿರಮನುನಯೇನ ಪ್ರೀಣಯಿತ್ವಾ ಮೃಗಾಕ್ಷೀಂ (ರುಚಿರಮನುನಯೇನ)
ಗತವತಿ ಕೃತವೇಶೇ ಕೇಶವೇ ಕುಂಜಶಯ್ಯಾಂ .

ರಚಿತರುಚಿರಭೂಷಾಂ ದೃಷ್ಟಿಮೋಷೇ ಪ್ರದೋಷೇ
ಸ್ಫುರತಿ ನಿರವಸಾದಾಂ ಕಾಪಿ ರಾಧಾಂ ಜಗಾದ .. 69..

.. ಗೀತಂ 20 ..

(ಅಥ ವಿಂಶಃ ಪ್ರಬಂಧೋ ವಸಂತರಾಗೇಣ ರೂಪಕತಾಲೇ ಗೀಯತೇ)
ವಿರಚಿತಚಾಟುವಚನರಚನಂ ಚರಣೇ ರಚಿತಪ್ರಣಿಪಾತಂ .

var - :ವಿರಚಿತಚಾಟುವಚನೇನ ಚರಣರಚಿತಪ್ರಣಿಪಾತಂ
ಸಂಪ್ರತಿ ಮಂಜುಲವಂಜುಲಸೀಮನಿ ಕೇಲಿಶಯನಮನುಯಾತಂ ..

ಮುಗ್ಧೇ ಮಧುಮಥನಮನುಗತಮನುಸರ ರಾಧಿಕೇ .. 1..
ಘನಜಘನಸ್ತನಭಾರಭರೇ ದರಮಂಥರಚರಣವಿಹಾರಂ .

giitagovindaM.pdf 27



ಜಯದೇವಕೃತಂ ಗೀತಗೋವಿಂದಂ (ಅಷ್ಟಪದೀ)

ಮುಖರಿತಮಣೀಮಂಜೀರಮುಪೈಹಿ ವಿಧೇಹಿ ಮರಾಲವಿಕಾರಂ .. 2..ಮುಗ್ಧೇ
ಶೃಣು ರಮಣೀಯತರಂ ತರುಣೀಜನಮೋಹನಮಧುರಿಪುರಾವಂ .

ಕುಸುಮಶರಾಸನಶಾಸನವಂದಿನಿ ಪಿಕನಿಕರೇ ಭಜ ಭಾವಂ .. 3.. ಮುಗ್ಧೇ var -

ಬಂದಿನಿ
ಅನಿಲತರಲಕಿಸಲಯನಿಕರೇಣ ಕರೇಣ ಲತಾನಿಕುರಂಬಂ .

ಪ್ರೇರಣಮಿವ ಕರಭೋರು ಕರೋತಿ ಗತಿಂ ಪ್ರತಿಮುಂಚ ವಿಲಂಬಂ .. 4..ಮುಗ್ಧೇ
ಸ್ಫುರಿತಮನಂಗತರಂಗವಶಾದಿವ ಸೂಚಿತಹರಿಪರಿರಂಭಂ .

ಪೃಚ್ಛ ಮನೋಹರಹಾರವಿಮಲಜಲಧಾರಮಮುಂ ಕುಚಕುಂಭಂ .. 5..ಮುಗ್ಧೇ
ಅಧಿಗತಮಖಿಲಸಖೀಭಿರಿದಂ ತವ ವಪುರಪಿ ರತಿರಣಸಜ್ಜಂ .

ಚಂಡಿ ರಣಿತರಶನಾರವಡಿಂಡಿಮಮಭಿಸರ ಸರಸಮಲಜ್ಜಂ .. 6..ಮುಗ್ಧೇ
ಸ್ಮರಶರಸುಭಗನಖೇನ ಕರೇಣ ಸಖೀಮವಲಂಬ್ಯ ಸಲೀಲಂ . var -

ಸಖೀಮವಲಂಬ್ಯ ಕರೇಣ
ಚಲ ವಲಯಕ್ವಣೀತೈರವಬೋಧಯ ಹರಮಪಿ ನಿಜಗತಿಶೀಲಂ .. 7..ಮುಗ್ಧೇ
ಶ್ರೀಜಯದೇವಭಣಿತಮಧರೀಕೃತಹಾರಮುದಾಸಿತವಾಮಂ .

ಹರಿವಿನಿಹಿತಮನಸಾಮಧಿತಿಷ್ಠತು ಕಂಠತಟೀಮವಿರಾಮಂ .. 8..ಮುಗ್ಧೇ
ಶ್ಲೋಕಃ ..ಸಾ ಮಾಂ ದ್ರಕ್ಷ್ಯತಿ ವಕ್ಷ್ಯತಿ ಸ್ಮರಕಥಾಂ ಪ್ರತ್ಯಂಗಮಾಲಿಂಗನೈಃ
ಪ್ರೀತಿಂ ಯಾಸ್ಯತಿ ರಂಸ್ಯತೇ ಸಖಿ ಸಮಾಗತ್ಯೇತಿ ಚಿಂತಾಕುಲಃ .
ಸ ತ್ವಾಂ ಪಶ್ಯತಿ ವೇಪತೇ ಪುಲಕಯತ್ಯಾನಂದತಿ ಸ್ವಿದ್ಯತಿ
ಪ್ರತ್ಯುದ್ಗಚ್ಛತಿ ಮೂರ್ಚ್ಛತಿ ಸ್ಥಿರತಮಃಪುಂಜೇ ನಿಕುಂಜೇ ಪ್ರಿಯಃ .. 70..
ಶ್ಲೋಕಃ ..ಅಕ್ಷ್ಣೋರ್ನಿಕ್ಷಿಪದಂಜನಂ ಶ್ರವಣಯೋಸ್ತಾಪಿಚ್ಛಗುಚ್ಛಾವಲೀಂ
ಮೂರ್ಧ್ನಿ ಶ್ಯಾಮಸರೋಜದಾಮ ಕುಚಯೋಃ ಕಸ್ತೂರಿಕಾಪತ್ರಕಂ .

ಧೂರ್ತಾನಾಮಭಿಸಾರಸತ್ವರಹೃದಾಂ ವಿಷ್ವಙ್ನಿಕುಂಜೇ ಸಖಿ
ಧ್ವಾಂತಂ ನೀಲನಿಚೋಲಚಾರು ಸುದೃಶಾಂ ಪ್ರತ್ಯಂಗಮಾಲಿಂಗತಿ .. 71..

ಶ್ಲೋಕಃ .. ಕಾಶ್ಮೀರಗೌರವಪುಷಾಮಭಿಸಾರಿಕಾಣಾಂ
ಆಬದ್ಧರೇಖಮಭಿತೋ ರುಚಿಮಂಜರೀಭಿಃ .
ಏತತ್ತಮಾಲದಲನೀಲತಮಂ ತಮಿಸ್ರಂ
ತತ್ಪ್ರೇಮಹೇಮನಿಕಷೋಪಲತಾಂ ತನೋತಿ .. 72..

ಶ್ಲೋಕಃ ..ಹಾರಾವಲೀತರಲಕಾಂಚನಕಾಂಚಿದಾಮ-

ಕೇಯೂರಕಂಕಣಮಣಿದ್ಯುತಿದೀಪಿತಸ್ಯ .
ದ್ವಾರೇ ನಿಕುಂಜನಿಲಯಸ್ಯ ಹರಿಂ ನಿರೀಕ್ಷ್ಯ
ವ್ರೀಡಾವತೀಮಥ ಸಖೀ ನಿಜಗಾಹ ರಾಧಾಂ .. 73..

.. ಗೀತಂ 21 ..

(ಅಥ ಏಕವಿಂಶತಿತಮಃ ಪ್ರಬಂಧೋ ವರಾಡೀರಾಗೇಣ ಆಡ್ವತಾಲೇ ಗೀಯತೇ)
ಮಂಜುತರಕುಂಜತಲಕೇಲಿಸದನೇ .
ವಿಲಸ ರತಿರಭಸಹಸಿತವದನೇ ..
ಪ್ರವಿಶ ರಾಧೇ ಮಾಧವಸಮೀಪಮಿಹ .. 1..

ನವಭವದಶೋಕದಲಶಯನಸಾರೇ .
ವಿಲಸ ಕುಚಕಲಶತರಲಹಾರೇ .. 2..ಪ್ರವಿಶ
ಕುಸುಮಚಯರಚಿತಶುಚಿವಾಸಗೇಹೇ .
ವಿಲಸ ಕುಸುಮಸುಕುಮಾರದೇಹೇ .. 3..ಪ್ರವಿಶ
ಚಲಮಲಯವನಪವನಸುರಭಿಶೀತೇ . varಮೃದುಚಲಮಲಯಪವನಸುರಭಿಶೀತೇ
ವಿಲಸ ರಸವಲಿತಲಲಿತಗೀತೇ .. 4..ಪ್ರವಿಶ
ಮಧುಮುದಿತಮಧುಪಕುಲಕಲಿತರಾವೇ .
ವಿಲಸ ಮದನರಸಸರಸಭಾವೇ .. 5.. ಪ್ರವಿಶ var - ರಭಸ
ಮಧುರತರಪಿಕನಿಕರನಿನದಮುಖರೇ .
ವಿಲಸ ದಶನರುಚಿರುಚಿರಶಿಖರೇ .. 6..ಪ್ರವಿಶ
ವಿತತಬಹುವಲ್ಲಿನವಪಲ್ಲವಘನೇ .
ವಿಲಸ ಚಿರಮಲಸಪೀನಜಘನೇ .. 7..ಪ್ರವಿಶ
ವಿಹಿತಪದ್ಮಾವತೀಸುಖಸಮಾಜೇ .
ಭಣತಿ ಜಯದೇವಕವಿರಾಜೇ .
ಕುರು ಮುರಾರೇ ಮಂಗಲಶತಾನಿ .. 8..ಪ್ರವಿಶ
ಶ್ಲೋಕಃ .. ತ್ವಾಂ ಚಿತ್ತೇನ ಚಿರಂ ವಹನ್ನಯಮತಿಶ್ರಾಂತೋ ಭೃಶಂ ತಾಪಿತಃ
ಕಂದರ್ಪೇಣ ತು ಪಾತುಮಿಚ್ಛತಿ ಸುಧಾಸಂಬಾಧಬಿಂಬಾಧರಂ .

ಅಸ್ಯಾಂಗಂ ತದಲಂಕುರು ಕ್ಷಣಮಿಹ ಭ್ರೂಕ್ಷೇಪಲಕ್ಷ್ಮೀಲವ-

ಕ್ರೀತೇ ದಾಸ ಇವೋಪಸೇವಿತಪದಾಂಭೋಜೇ ಕುತಃ ಸಂಭ್ರಮಃ .. 74..
ಶ್ಲೋಕಃ ..ಸಾ ಸಸಾಧ್ವಸಸಾನಂದಂ ಗೋವಿಂದೇ ಲೋಲಲೋಚನಾ .

ಸಿಂಜಾನಾ ಮಂಜುಮಂಜೀರಂ ಪ್ರವಿವೇಶ ನಿವೇಶನಂ .. 75..

.. ಗೀತಂ 22 ..

(ಅಥ ದ್ವಾವಿಂಶತಿತಮಃ ಪ್ರಬಂಧೋ ವರಾಡೀರಾಗೇಣ ರೂಪಕತಾಲೇ ಗೀಯತೇ)
ರಾಧಾವದನವಿಲೋಕನವಿಕಸಿತವಿವಿಧವಿಕಾರವಿಭಂಗಂ .

ಜಲನಿಧಿಮಿವ ವಿಧುಮಂಡಲದರ್ಶನತರಲಿತತುಂಗತರಂಗಂ ..

ಹರಿಮೇಕರಸಂ ಚಿರಮಭಿಲಷಿತವಿಲಾಸಂ
ಸಾ ದದಾರ್ಶ ಗುರುಹರ್ಷವಶಂವದವದನಮನಂಗನಿವಾಸಂ .. 1..

ಹಾರಮಮಲತರತಾರಮುರಸಿ ದಧತಂ ಪರಿರಭ್ಯ ವಿದೂರಂ .

ಸ್ಫುಟತರಫೇನಕದಂಬಕರಂಬಿತಮಿವಯಮುನಾಜಲಪೂರಂ .. 2..ಹರಿಮೇಕರಸಂ
ಶ್ಯಾಮಲಮೃದುಲಕಲೇವರಮಂಡಲಮಧಿಗತಗೌರದುಕೂಲಂ .

ನೀಲನಲಿನಮಿವ ಪೀತಪರಾಗಪಟಲಭರವಲಯಿತಮೂಲಂ .. 3..ಹರಿಮೇಕರಸಂ
ತರಲದೃಗಂಚಲಚಲನಮನೋಹರವದನಜನಿತರತಿರಾಗಂ .

ಸ್ಫುಟಕಮಲೋದರಖೇಲಿತಖಂಜನಯುಗಮಿವ ಶರದಿ ತಡಾಗಂ .. 4..

ಹರಿಮೇಕರಸಂ
ವದನಕಮಲಪರಿಶೀಲನಮಿಲಿತಮಿಹಿರಸಮಕುಂಡಲಶೋಭಂ .

ಸ್ಮಿತರುಚಿರುಚಿರಸಮುಲ್ಲಸಿತಾಧರಪಲ್ಲವಕೃತರತಿಲೋಭಂ .. 5..ಹರಿಮೇಕರಸಂ
ಶಶಿಕಿರಣಚ್ಛುರಿತೋದರಜಲಧರಸುಂದರಸಕುಸುಮಕೇಶಂ .

ತಿಮಿರೋದಿತವಿಧುಮಂಡಲನಿರ್ಮಲಮಲಯಜತಿಲಕನಿವೇಶಂ .. 6..ಹರಿಮೇಕರಸಂ
ವಿಪುಲಪುಲಕಭರದಂತುರಿತಂ ರತಿಕೇಲಿಕಲಾಭಿರಧೀರಂ .

ಮಣಿಗಣಕಿರಣಸಮೂಹಸಮುಜ್ಜ್ವಲಭೂಷಣಸುಭಗಶರೀರಂ .. 7..ಹರಿಮೇಕರಸಂ
ಶ್ರೀಜಯದೇವಭಣಿತವಿಭವದ್ವಿಗುಣೀಕೃತಭೂಷಣಭಾರಂ .

ಪ್ರಣಮತ ಹೃದಿ ಸುಚಿರಂ ವಿನಿಧಾಯ ಹರಿಂ ಸುಕೃತೋದಯಸಾರಂ .. 8..

ಹರಿಮೇಕರಸಂ
ಶ್ಲೋಕಃ .. var - ಹೃದಿ ಸುಚಿರಂ ವಿನಿಧಾಯ ಹರಿಂ
ಅತಿಕ್ರಮ್ಯಾಪಾಂಗಂ ಶ್ರವಣಪಥಪರ್ಯಂತಗಮನ-
ಪ್ರಯಾಸೇನೇವಾಕ್ಷ್ಣೋಸ್ತರಲತರತಾರಂ ಪತಿತಯೋಃ .
ಇದಾನೀಂ ರಾಧಾಯಾಃ ಪ್ರಿಯತಮಸಮಾಲೋಕಸಮಯೇ
ಪಪಾತ ಸ್ವೇದಾಂಬುಪ್ರಸರ ಇವ ಹರ್ಷಾಶ್ರುನಿಕರಃ .. 76..
ಶ್ಲೋಕಃ ..ಭವಂತ್ಯಾಸ್ತಲ್ಪಾಂತಂ ಕೃತಕಪಟಕಂಡೂತಿಪಿಹಿತ- var -ಭಜಂತ್ಯಾಸ್ತಲ್ಪಾಂತಂ
ಸ್ಮಿತಂ ಯಾತೇ ಗೇಹಾದ್ಬಹಿರವಹಿತಾಲೀಪರಿಜನೇ .
ಪ್ರಿಯಾಸ್ಯಂಪಶ್ಯಂತ್ಯಾಃ ಸ್ಮರಶರಸಮಾಕೂಲಸುಭಗಂ var - ಸ್ಮರಪರವಶಾಕೂತಸುಭಗಂ
ಸಲಜ್ಜಾ ಲಜ್ಜಾಪಿ ವ್ಯಗಮದಿವ ದೂರಂ ಮೃಗದೃಶಃ .. 77..
ಶ್ಲೋಕಃ ..ಜಯಶ್ರೀವಿನ್ಯಸ್ತೈರ್ಮಹಿತ ಇವ ಮಂದಾರಕುಸುಮೈಃ
ಸ್ವಯಂ ಸಿಂದೂರೇಣ ದ್ವಿಪರಣಮುದಾ ಮುದ್ರಿತ ಇವ .

ಭುಜಾಪೀಡಕ್ರೀಡಾಹತಕುವಲಯಾಪೀಡಕರಿಣಃ
ಪ್ರಕೀರ್ಣಾಸೃಗ್ಬಿಂದುರ್ಜಯತಿ ಭುಜದಂಡೋ ಮುರಜಿತಃ .. 78..
ಶ್ಲೋಕಃ ..ಸೌಂದರ್ಯೈಕನಿಧೇರನಂಗಲಲನಾಲಾವಣ್ಯಲೀಲಾಜುಷೋ

ರಾಧಾಯಾ ಹೃದಿ ಪಲ್ವಲೇ ಮನಸಿಜಕೀಡೈಕರಂಗಸ್ಥಲೇ .
ರಮ್ಯೋರೋಜಸರೋಜಖೇಲನರಸಿತ್ವಾದಾತ್ಮನಃ ಖ್ಯಾಪಯನ್
ಧ್ಯಾತುರ್ಮಾನಸರಾಜಹಂಸನಿಭತಾಂ ದೇಯಾನ್ಮುಕುಂದೋ ಮುದಂ .. 79..

.. ಇತಿ ಶ್ರೀಗೀತಗೋವಿಂದೇ ರಾಧಿಕಾಮಿಲನೇ ಸಾನಂದದಾಮೋದರೋ
ನಾಮೈಕಾದಶಃ ಸರ್ಗಃ ..

..ದ್ವಾದಶಃ ಸರ್ಗಃ ..

..ಸುಪ್ರೀತಪೀತಾಂಬರಃ ..
ಶ್ಲೋಕಃ .. ಗತವತಿ ಸಖೀವೃಂದೇಽಮಂದತ್ರಪಾಭರನಿರ್ಭರ-
ಸ್ಮರಪರವಶಾಕೂತಸ್ಫೀತಸ್ಮಿತಸ್ನಪಿತಾಧರಾಂ .

ಸರಸಮನಸಂ ದೃಷ್ಟ್ವಾ ರಾಧಾಂ ಮುಹುರ್ನವಪಲ್ಲವ-

ಪ್ರಸವಶಯನೇ ನಿಕ್ಷಿಪ್ತಾಕ್ಷೀಮುವಾಚ ಹರಿಃ ಪ್ರಿಯಾಂ .. 80..

.. ಗೀತಂ 23 ..

(ಅಥ ತ್ರಯೋವಿಂಶತಿತಮಃ ಪ್ರಬಂಧೋ ವಿಭಾಸರಾಗೇಣ ಏಕತಾಲೀತಾಲೇ
ಗೀಯತೇ)
ಕಿಸಲಯಶಯನತಲೇ ಕುರು ಕಾಮಿನಿ ಚರಣನಲಿನವಿನಿವೇಶಂ .

ತವ ಪದಪಲ್ಲವವೈರಿಪರಾಭವಮಿದಮನುಭವತು ಸುವೇಶಂ ..

ಕ್ಷಣಮಧುನಾ ನಾರಾಯಣಮನುಗತಮನುಸರ ರಾಧಿಕೇ .. 1..
ಕರಕಮಲೇನ ಕರೋಮಿ ಚರಣಮಹಮಾಗಮಿತಾಸಿ ವಿದೂರಂ .

ಕ್ಷಣಮುಪಕುರು ಶಯನೋಪರಿ ಮಾಮಿವ ನೂಪುರಮನುಗತಿಶೂರಂ .. 2..

ಕ್ಷಣಮಧುನಾ
ವದನಸುಧಾನಿಧಿಗಲಿತಮಮೃತಮಿವ ರಚಯ ವಚನಮನುಕೂಲಂ .

ವಿರಹಮಿವಾಪನಯಾಮಿ ಪಯೋಧರರೋಧಕಮುರಸಿ ದುಕೂಲಂ .. 3..

ಕ್ಷಣಮಧುನಾ
ಪ್ರಿಯಪರಿರಂಭಣರಭಸವಲಿತಮಿವ ಪುಲಕಿತಮತಿದುರವಾಪಂ .

ಮದುರಸಿ ಕುಚಕಲಶಂ ವಿನಿವೇಶಯ ಶೋಷಯ ಮನಸಿಜತಾಪಂ .. 4..

ಕ್ಷಣಮಧುನಾ
ಅಧರಸುಧಾರಸಮುಪನಯ ಭಾವಿನಿ ಜೀವಯಮೃತಮಿವ ದಾಸಂ .

ತ್ವಯಿ ವಿನಿಹಿತಮನಸಂ ವಿರಹಾನಲದಗ್ಧವಪುಷಮವಿಲಾಸಂ .. 5.. ಕ್ಷಣಮಧುನಾ

ಶಶಿಮುಖಿಮುಖರಯಮಣಿರಶನಾಗುಣಮನುಗುಣಕಂಠನಿನಾದಂ .

ಶ್ರುತಿಯುಗಲೇ ಪಿಕರುತವಿಕಲೇ ಮಮ ಶಮಯ ಚಿರಾದವಸಾದಂ .. 6..

ಕ್ಷಣಮಧುನಾ
ಮಾಮತಿವಿಫಲರುಷಾ ವಿಕಲೀಕೃತಮವಲೋಕಿತಮಧುನೇದಂ .

ಮೀಲಿತಲಜ್ಜಿತಮಿವ ನಯನಂ ತವ ವಿರಮ ವಿಸೃಜ ರತಿಖೇದಂ .. 7..ಕ್ಷಣಮಧುನಾ
ಶ್ರೀಜಯದೇವಭಣಿತಮಿದಮನುಪದನಿಗದಿತಮಧುರಿಪುಮೋದಂ .

ಜನಯತು ರಸಿಕಜನೇಷು ಮನೋರಮರತಿರಸಭಾವವಿನೋದಂ .. 8..

ಕ್ಷಣಮಧುನಾ
ಶ್ಲೋಕಃ ..ಪ್ರತ್ಯೂಹಃಪುಲಕಾಂಕುರೇಣ ನಿಬಿಡಾಶ್ಲೇಷೇ ನಿಮೇಷೇಣ ಚ
ಕ್ರೀಡಾಕೂತವಿಲೋಕಿತೇಽಧರಸುಧಾಪಾನೇ ಕಥಾನರ್ಮಭಿಃ .
ಆನಂದಾಧಿಗಮೇನ ಮನ್ಮಥಕಲಾಯುದ್ಧೋಽಪಿಯಸ್ಮಿನ್ನಭೂ-

ದುದ್ಭೂತಸ್ಸ ತಯೋರ್ಬಭೂವ ಸುರತಾರಂಭಃ ಪ್ರಿಯಂ ಭಾವುಕಃ .. 81..
ಶ್ಲೋಕಃ ..ದೋರ್ಭ್ಯಾಂ ಸಂಯಮಿತಃಪಯೋಧರಭರೇಣಾಪೀಡಿತಃ ಪಾಣಿಜೈ-
ರಾವಿದ್ಧೋ ದಶನೈಃ ಕ್ಷತಾಧರಪುಟಃ ಶ್ರೋಣೀತಟೇನಾಹತಃ .
ಹಸ್ತೇನಾನಮಿತಃ ಕಚೇಽಧರಸುಧಾಪಾನೇನ ಸಮ್ಮೋಹಿತಃ
ಕಾಂತಃ ಕಾಮಪಿ ತೃಪ್ತಿಮಾಪ ತದಹೋ ಕಾಮಸ್ಯ ವಾಮಾ ಗತಿಃ .. 82..
ಶ್ಲೋಕಃ ..ಮಾರಾಂಕೇ ರತಿಕೇಲಿಸಂಕುಲರಣಾರಂಭೇ ತಯಾ ಸಾಹಸ-
ಪ್ರಾಯಂ ಕಾಂತಜಯಾಯ ಕಿಂಚಿದುಪರಿ ಪ್ರಾರಂಭಿಯತ್ಸಂಭ್ರಮಾತ್ .

ನಿಷ್ಪಂದಾ ಜಘನಸ್ಥಲೀ ಶಿಥಿಲತಾ ದೋರ್ವಲ್ಲಿರುತ್ಕಂಪಿತಂ
ವಕ್ಷೋ ಮೀಲಿತಮಕ್ಷಿ ಪೌರುಷರಸಃ ಸ್ತ್ರೀಣಾಂ ಕುತಃ ಸಿಧ್ಯತಿ .. 83..

ಶ್ಲೋಕಃ .. ತಸ್ಯಾಃ ಪಾಟಲಪಾಣಿಜಾಂಕಿತಮುರೋ ನಿದ್ರಾಕಷಾಯೇ ದೃಶೌ
ನಿರ್ಧೂತಾಧಾರಶೋಣಿಮಾ ವಿಲುಲಿತಸ್ರಸ್ತಸ್ರಜೋ ಮೂರ್ಧಜಾಃ .
ಕಾಂಚೀದಾಮದರಶ್ಲಥಾಂಚಲಮಿತಿ ಪ್ರಾತರ್ನಿಖಾತೈರ್ದೃಶೋ-
ರೇಭಿಃ ಕಾಮಶರೈಸ್ತದದ್ಭುತಮಭೂತ್ಪತ್ಯುರ್ಮನಃ ಕೀಲಿತಂ .. 84..

ಶ್ಲೋಕಃ .. ತ್ವಾಮಪ್ರಾಪ್ಯ ಮಯಿ ಸ್ವಯಂವರಪರಾಂ ಕ್ಷೀರೋದತೀರೋದರೇ
ಶಂಕೇ ಸುಂದರಿ ಕಾಲಕೂಟಮಪಿಬನ್ಮೂಢೋ ಮೃಡಾನೀಪತಿಃ .
ಇತ್ಥಂ ಪೂರ್ವಕಥಾಭಿರನ್ಯಮನಸಾ ವಿಕ್ಷಿಪ್ಯ ವಾಮಾಂಚಲಂ
ರಾಧಾಯಾಃ ಸ್ತನಕೋರಕೋಪರಿ ಚಲನ್ನೇತ್ರೇ ಹರಿಃ ಪಾತು ವಃ .. 85..
ಶ್ಲೋಕಃ ..ವ್ಯಾಲೋಲಃ ಕೇಶಪಾಶಾಸ್ತರಲಿತಮಲಕೈಃ ಸ್ವೇದಲೋಲೌ ಕಪೋಲೌ
ಸ್ಪಷ್ಟಾ ದಷ್ಟಾಧರಶ್ರೀಃ ಕುಚಕಲಶರುಚಾ ಹಾರಿತಾ ಹಾರಯಷ್ಟಿಃ .
ಕಾಂಚೀಕಾಂಚ್ಯುದ್ಗತಾಶಾಂ ಸ್ತನಜಘನಪದಂ ಪಾಣಿನಾಽಽಚ್ಛಾದ್ಯ ಸದ್ಯಃ
ಪಶ್ಯಂತೀ ಚಾತ್ಮರೂಪಂ ತದಪಿ ವಿಲುಲಿತಂ ಸ್ರಗ್ಧರೇಯಂ ಧುನೋತಿ .. 86..

ಶ್ಲೋಕಃ ..ಈಷನ್ಮೀಲಿತದೃಷ್ಟಿಮುಗ್ಧಹಸಿತಂ ಸೀತ್ಕಾರಧಾರಾವಶಾ-
ದವ್ಯಕ್ತಾಕುಲಕೇಲಿಕಾಕುವಿಕಸದ್ದಂತಾಂಶುಧೌತಾಧರಂ .

ಶ್ವಾಸೋತ್ಕಂಪಿಪಯೋಧರೋಪರಿ ಪರಿಷ್ವಂಗಾತ್ಕುರಂಗೀದೃಶೋ
var - : ಶಾಂತಸ್ತಬ್ಧಪಯೋಧರಂ ಭೃಶಪರಿ
ಹರ್ಷೋತ್ಕರ್ಷವಿಮುಕ್ತನಿಃಸ್ಸಹತನೋರ್ಧನ್ಯೋ ಧಯತ್ಯಾನನಂ .. 87 ..

ಶ್ಲೋಕಃ ..ಅಥ ಕಾಂತಂ ರತಿಕ್ಲಾಂತಮಪಿಮಂಡನವಾಂಛಯಾ .

ನಿಜಗಾದ ನಿರಾಬಾಧಾ ರಾಧಾ ಸ್ವಾಧೀನಭರ್ತೃಕಾ .. 88..

var -

ಶ್ಲೋಕಃ ..ಅಥ ಸಾ ನಿರ್ಗತಾಬಾಧಾ ರಾಧಾ ಸ್ವಾಧೀನಭರ್ತೃಕಾ .

ನಿಜಗಾದ ರತಿಕ್ಲಾಂತಾಂ ಕಾಂತಾಂ ಮಂಡನವಾಂಛಯಾ ..

ಇತಿ ಸಹಸಾ ಸುಪ್ರೀತಂ ಸುರತಾಂತೇ ಸಾ ನಿತಾಂತಖಿನ್ನಾಂಗೀ .
ರಾಧಾ ಜಗಾದ ಸಾದರಮಿದಮಾನಂದೇನ ಗೋವಿಂದಂ .. 89..

.. ಗೀತಂ 24 ..

(ಅಥ ಚತುರ್ವಿಂಶತಿತಮಃ ಪ್ರಬಂಧೋ ರಾಮಕರೀರಾಗೇಣ ಯತಿತಾಲೇ
ಗೀಯತೇ)
ಕುರು ಯದುನಂದನ ಚಂದನಶಿಶಿರತರೇಣ ಕರೇಣ ಪಯೋಧರೇ .
ಮೃಗಮದಪತ್ರಕಮತ್ರ ಮನೋಭವಮಂಗಲಕಲಶಸಹೋದರೇ .
ನಿಜಗಾದ ಸಾ ಯದುನಂದನೇ ಕ್ರೀಡತಿ ಹೃದಯಾನಂದನೇ .. 1..
ಅಲಿಕುಲಗಂಜನಮಂಜನಕಂ ರತಿನಾಯಕಸಾಯಕಮೋಚನೇ .
ತ್ವದಧರಚುಂಬನಲಂಬಿತಕಜ್ಜಲಮುಜ್ಜ್ವಲಯ ಪ್ರಿಯ ಲೋಚನೇ .. 2..ನಿಜಗಾದ
ನಯನಕುರಂಗತರಂಗವಿಲಾಸನಿರಾಸಕರೇ ಶ್ರುತಿಮಂಡಲೇ .
ಮನಸಿಜಪಾಶವಿಲಾಸಧರೇ ಶುಭವೇಶ ನಿವೇಶಯ ಕುಂಡಲೇ .. 3..ನಿಜಗಾದ
ಭ್ರಮರಚಯಂ ರಚಯಂತಮುಪರಿ ರುಚಿರಂ ಸುಚಿರಂ ಮಮ ಸಮ್ಮುಖೇ .
ಜಿತಕಮಲೇವಿಮಲೇಪರಿಕರ್ಮಯನರ್ಮಜನಕಮಲಕಂಮುಖೇ .. 4..ನಿಜಗಾದ
ಮೃಗಮದರಸವಲಿತಂ ಲಲಿತಂ ಕುರು ತಿಲಕಮಲಿಕರಜನೀಕರೇ .
ವಿಹಿತಕಲಂಕಕಲಂ ಕಮಲಾನನ ವಿಶ್ರಮಿತಶ್ರಮಶೀಕರೇ .. 5..ನಿಜಗಾದ
ಮಮ ರುಚಿರೇ ಚಿಕುರೇ ಕುರು ಮಾನದ ಮನಸಿಜಧ್ವಜಚಾಮರೇ .
ರತಿಗಲಿತೇ ಲಲಿತೇ ಕುಸುಮಾನಿ ಶಿಖಂಡಿಶಿಖಂಡಕಡಾಮರೇ .. 6..ನಿಜಗಾದ
ಸರಸಘನೇ ಜಘನೇ ಮಮ ಶಂಬರದಾರಣವಾರಣಕಂದರೇ .
ಮಣಿರಶನಾವಸನಾಭರಣಾನಿ ಶುಭಾಶಯ ವಾಸಯ ಸುಂದರೇ .. 7..ನಿಜಗಾದ

ಶ್ರೀಜಯದೇವವಚಸಿರುಚಿರೇ ಹೃದಯಂಸದಯಂಕುರುಮಂಡನೇ . var ಶುಭದೇ
ಹೃದಯಂ
ಹರಿಚರಣಸ್ಮರಣಾಮೃತನಿರ್ಮಿತಕಲಿಕಲುಷಜ್ವರಖಂಡನೇ .. 8..ನಿಜಗಾದ
ಶ್ಲೋಕಃ .. ರಚಯ ಕುಚಯೋಃ ಪತ್ರಂ ಚಿತ್ರಂ ಕುರುಷ್ವ ಕಪೋಲಯೋ-
ರ್ಘಟಯ ಜಘನೇ ಕಾಂಚೀಮಂಚ ಸ್ರಜಾ ಕಬರೀಭರಂ .

ಕಲಯ ವಲಯಶ್ರೇಣೀಂ ಪಾಣೌ ಪದೇ ಕುರು ನೂಪುರಾ-
ವಿತಿ ನಿಗತಿತಃ ಪ್ರೀತಃ ಪೀತಾಂಬರೋಽಪಿ ತಥಾಕರೋತ್ .. 90..

ಶ್ಲೋಕಃ ..ಪರ್ಯಂಗೀಕೃತನಾಗನಾಯಕಫಣಶ್ರೇಣೀಮಣೀನಾಂ ಗಣೇ
ಸಂಕ್ರಾಂತಪ್ರತಿಬಿಂಬಸಂಕಲನಯಾ ಬಿಭ್ರದ್ವಪುರ್ವಿಕ್ರಿಯಾಂ .

ಪಾದಾಂಭೋರುಹಧಾರಿವಾರಿಧಿಸುತಾಮಕ್ಷ್ಣಾಂ ದಿದೃಕ್ಷುಃ ಶತೈಃ
ಕಾಯವ್ಯೂಹವಿಚಾರಯನ್ನುಪಚಿತಾಕೂತೋ ಹರಿಃ ಪಾತು ವಃ .. 91..
ಶ್ಲೋಕಃ ..ಯನ್ನಿತ್ಯೈರ್ವಚನೈರ್ವಿರಿಂಚಗಿರಿಜಾಪ್ರಾಣೇಶಮುಖ್ಯೈರ್ಮುಹುಃ
ನಾನಾಕಾರವಿಚಾರಸಾರಚತುರೈರ್ನಾದ್ಯಾಪಿ ನಿಶ್ಚೀಯತೇ .
ತತ್ಸರ್ವೈರ್ಜಯದೇವಕಾವ್ಯಘಟಿತೈಸ್ಸತ್ಸೂರಿಸಂಶೋಧಿತೈ-
ರಾದ್ಯಂ ವಸ್ತು ಚಕಾಸ್ತು ಚೇತಸಿ ಪರಂ ಸಾರಸ್ಯಸೀಮಾಜುಷಾಂ .. 92..

ಶ್ಲೋಕಃ ..ಯದ್ಗಾಂಧರ್ವಕಲಾಸು ಕೌಶಲಮನುಧ್ಯಾನಂ ಚಯದ್ವೈಷ್ಣವಂ
ಯಚ್ಛೃಂಗಾರವಿವೇಕತತ್ತ್ವರಚನಾಕಾವ್ಯೇಷು ಲೀಲಾಯಿತಂ .

ತತ್ಸರ್ವಂ ಜಯದೇವಪಂಡಿತಕವೇಃ ಕೃಷ್ಣೈಕತಾನಾತ್ಮನಃ
ಸಾನಂದಾಃ ಪರಿಶೋಧಯಂತು ಸುಧಿಯಃ ಶ್ರೀಗೀತಗೋವಿಂದತಃ .. 93..
ಶ್ಲೋಕಃ ..ಸಾಧ್ವೀ ಮಾಧ್ವೀಕಚಿಂತಾ ನ ಭವತಿ ಭವತಃ ಶರ್ಕರೇ ಕರ್ಕಶಾಸಿ
ದ್ರಾಕ್ಷೇ ದ್ರಕ್ಷ್ಯಂತಿ ಕೇ ತ್ವಾಮಮೃತ ಮೃತಮಸಿ ಕ್ಷೀರನೀರಂ ರಸಸ್ತೇ .
ಕ್ರಂದ ಕಾಂತಾಧರ ಧರಣಿತಲಂ ಗಚ್ಛ ಯಚ್ಛಾಂತಿಭಾವಂ
ಯಾವಚ್ಛೃಂಗಾರಸಾರಸ್ವತಮಿಹ ಜಯದೇವಸ್ಯ ವಿಷ್ವಗ್ವಚಾಂಸಿ .. 94..

ಶ್ಲೋಕಃ .. ಶ್ರೀಭೋಜದೇವಪ್ರಭವಸ್ಯ ರಾಧಾದೇವೀಸುತಶ್ರೀಜಯದೇವಕಸ್ಯ . var -

ರಾಮಾದೇವೀ
ಪರಾಶರಾದಿಪ್ರಿಯವರ್ಗಕಂಠೇ ಶ್ರೀಗೀತಗೋವಿಂದಕವಿತ್ವಮಸ್ತು .. 95..
.. ಇತಿ ಶ್ರೀಜಯದೇವಕೃತೌ ಗೀತಗೋವಿಂದೇ ಸುಪ್ರೀತಪೀತಾಂಬರೋ ನಾಮ
ದ್ವಾದಶಃ ಸರ್ಗಃ ..
..ಇತಿ ಗೀತಗೋವಿಂದಂ ಸಮಾಪ್ತಂ ..

The following additional verses are found in some editions:

at the end of Sarga 11, after gItaM 22

ಜಯದೇವಕೃತಂ ಗೀತಗೋವಿಂದಂ (ಅಷ್ಟಪದೀ)

ಸಾನಂದಂ ನಂದಸೂನುರ್ದಿಶತು ಮಿತಪದಂ ಸಮ್ಮದಂ ಮಂದಮಂದಂ
ರಾಧಾಮಾಧಾಯ ಬಾಹ್ವೋರ್ವಿವರಮನುದೃಢಂ ಪೀಡಯನ್ ಪ್ರೀತಿಯೋಗಾತ್ .

ತುಂಗೌ ತಸ್ಯಾ ಉರೋಜಾವತನುರವತನೋರ್ನಿರ್ಗತೌ ಮಾಸ್ಮ ಭೂತಾಂ
ಪೃಷ್ಠಂ ನಿರ್ಭಿದ್ಯ ತಸ್ಮಾದ್ಬಲಿರಿತಿ ವಲಿತಗ್ರೀವಮಾಲೋಕಯನ್ ವಃ ..
at the end of Sarga 12

ಸಾಧೂನಾಂ ಸ್ವತ ಏವ ಸಮ್ಮತಿರಿಹ ಸ್ಯಾದೇವ ಭಕ್ತ್ಯಾರ್ಥಿನಾಂ
ಆಲೋಚ್ಯ ಗ್ರಥನಶ್ರಮಂ ಚ ವಿದುಷಾಮಸ್ಮಿನ್ಭವೇದಾದರಃ .
ಯೇ ಕೇಚಿತ್ ಪರಕೃತ್ಯುಪಶ್ರುತಿಪರಾಸ್ತಾನರ್ಥಯೇ ಮತ್ಕೃತಿಂ
ಭೂಯೋ ವೀಕ್ಷ್ಯ ವದಂತ್ವವದ್ಯಮಿತಿ ಚೇತ್ಸಾ ವಾಸನಾ ಸ್ಥಾಸ್ಯತಿ ..

ಇತ್ಥಂ ಕೇಲಿತಲೈರ್ವಿಹೃತ್ಯ ಯಮುನಾಕೂಲೇ ಸಮಂ ರಾಧಯಾ
ತದ್ರೋಮಾವಲಿಮೌಕ್ತಿಕಾವಲಿಯುಗೇ ವೇಣೀಭ್ರಮಂ ಬಿಭ್ರತಿ .

ತತ್ರಾಹ್ಲಾದಿಕುಚಪ್ರಯೋಗಫಲಯೋರ್ಲಿಪ್ಸಾವತೋರ್ಹಸ್ತಯೋ-
ರ್ವ್ಯಾಪಾರಾಃ ಪುರುಷೋತ್ತಮಸ್ಯ ದದತು ಸ್ಫೀತಾಂ ಮುದಂ ಸಂಪದಂ ..

